
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЦАЛИН

	Нар жаргах дөхжээ. Тор таяг тулсаар уулнаас бууж ирэв. Тэр бүтэн хоёр жил тосгондоо ирээгүй билээ. Торыг угтаж хэн ч ирсэнгүй. Өнгөрсөн хугацаанд түүнийг нутгийнхан нь мартаж амжсан бололтой. Эх эцэг нь эрт нас барж авга ахындаа үлдсэн арван настай охин дүү Буткыйгээс өөр ойр дотно хэн ч түүнд үлдээгүй юм. Намар эхэлж, өдөр дулаан байх боловч үдэш нэлээн сэрүүн байх болжээ.

	Торыг тосгонд орж ирэнгүүт нэг жаал хүү «Тор ирлээ!» гэж хашхираад Буткыйд дуулгахаар ухасхийв. Буткый гэрээс гүйж гараад баярласандаа уйлсаар ахаа тосож гүйсэн боловч ахынхаа зэвхий цонхигор царай, хуруунууд нь цус нөж болсон нүцгэн хөлийг үзээд цурхиртал уйлжээ. Тэгээд ахаа хөтлөн гэрт оруулмагц тулганд гал түлж даавууны өөдсөн дээр халуун үнс хийгээд хөлд нь жин тавилаа.

	— Ийм булбарай зөөлөн арьстай байж яаж хөл нүцгэн явж ирэв ээ? Тамаа цайж явахын оронд шагайвч олоод өмсчхөж болсонгүй юу? гэвэл Тор:

	— Хайрт дүү минь битгий гутар! Армид алба хаах явдалгүй эмэгтэй болж төрсөндөө бурханд талархаж яв! Тун саявтар ботинк өмсөж явсан болохоор хөлийн арьс тийм булбарай болсон юм. Гэртээ харихдаа тушаачихсан. Хоёрхон жилийн дотор эр хүний ч хөл эмзэгхэн болж болдог байна шүү. Үхсэн адуу, илжиг замд тааралдах байлгүй, арьсыг нь хуулж хөлд углах юм хийж авна гэж бодсон юм. Тэгсэн чинь... гэж хүүрнэж байтал авга ах нь орж ирлээ. 

	Ах, дүү хоёр босож түүнтэй хүндэтгэлтэй мэндэлсний дараа авга нь Торт хандан:

	— Тун сайн байна! Албаа чин шударга, эрэлхгээр хаагаад ирж! Эр хүн! Бүл ах нарыг чинь гэрлүүлсэн шигээ энэ намар чиний хуримыг хийж нийт олноороо чамд байшин барьж өгнө. Тэгээд өрхийн эзэн шиг амьдраарай. Эрийн цээнд хүрч хоолоо өөрөө олж идэх цаг болж шүү гэсэнд Тор үл мэдэг ичингүйрснээ бэргэнийг хаана байгааг асуухад, хүүхдүүдээ дагуулаад саяхан аавындаа зочилж очсон гэж дүү нь хэлэв. Бэргэн Буткыйг дуудуулж дүүгээ хэдэн удаа явуулахад охин тун дуртай байсан боловч авга нь явуулаагүй юм байж.

	— Таны хүзүүн дээр бид хангалттай суулаа. Бага балчраас өдий хүртэл дарамт болж та ч насан турш бидэнтэй зууралдсаар өвгөрч гүйцэж шүү. Бурхан ачийг тань хариулах болтугай! Бид таны тухай санаа тавих цаг болсон байтал нэгэнт тэгж хүчрэхгүй яваа хойно ядахдаа тээр болохгүй байх юм сан. Гэртээ харингуут анхны хөсөг дагаад Пуштунистан орно гэж би аль хэдийн шийдсэн. Яаж мэдэх вэ, бурхан соёрхож хавар тийш хувцас хунарын юмтай болж юу магад. Үүргэвчээ үүрээд боомт хүрч ажил хийвэл догь амьдарч болох биз.

	Эдгээр үг авгын сэтгэлийг ихэд хөдөлгөж, төрсөн үрээс ялгаагүй сайн хүү юм гэж дотроо бодов.

	Тулганы гал цогшиж эхэллээ. Авга гараа нурамд ээх зуур Торт:

	— Хүү минь, эхний хөсөг удахгүй замд гарна. Гаднаа түлээтэй юм уу, ядаж түлээ татах илжигтэй сэн бол чи малчидтай цуг арай эрт ч явж болох байсан юм. Нэгэнт илжиг байхгүй хойно яая гэх вэ, чи өөрөө түлээ үүрэх ёстой болох нь гэвэл Буткый:

	— Авга минь, Тор ах бүтэн хоёр жил гэрээсээ хол яваад ирлээ шүү дээ. Их ядарч туйлдсан байна. Гэтэл та шууд ажил төрөл ярих юм! Ядаж хэдэн өдөр амраагаач дээ гэж гуйхад авга нь:

	— Буткый чи бүр хүүхдээрээ байгаа болохоор яг одоо өвөлд бэлтгэдэг цаг гэдгийг ойлгохгүй байна. Эс тэгвэл сүүлд өлсөж. даарна шүү дээ. Гэрт юу ч алга. Бидэнд хэн юу зээл өгөх юм бэ? Тэгэхээр Тор явахаас өмнө сайтар хөдөлмөрлөхөөс өөр аргагүй гэж татгалзав.

	— Хайрт авга минь, ажил, түлээ, арвил хямгал гэхээс өөр үг танаас сонсохгүй юм. Тэгсэн хэр нь бид насан турш өлөн явж зөвхөн баяр ёслол, оршуулгын газар очиж булш эргэх өдөр л гэдэс цадах юм. Ядаж өнөө орой тэрийгээ дурсалгүй өнжөөч дээ! Би явж ахдаа аятай идэх юм олохыг хичээе гэвэл авга нь:

	— Тэгвэл тэгэхээс дээ. Харин би сүмд очоод ирье. Бидний ярьсаар суутал мөргөл төгсчих нь байна. Хойшид яая гэж бодож байгааг чинь мэдэхгүй байна гэлээ.

	Буткый, үнээтэй хөрш айлынд очиж ахыгаа цэргээс халагдаж ирснийг хүүрнэвэл цайлган тусархаг гэрийн эзэгтэй Буткыйг сүү хийх сав авчир гээд явуулахдаа

	— Ээж чинь буянтай хүн байсан юм. Манай гэр зуурын ажилд үргэлж тусалдаг сан гэвэл нөхөр нь:

	— Үнэн шүү. Талийгаач бидэнд дандаа тус хүргэж явдаг байж билээ. Охинд бас тос өгөөрэй. Ахтайгаа ядаж нэг үдэш аятайхан юм идэг гэж үг нэмэв.

	Оройн цайны дараа авга ах нь үдшийн мөргөл үйлдэхээр сүмд шууд очлоо. Торыг дагуулан явж анд нөхөдтэй нь, омгийн тэргүүн, ламтантай уулзуулаад дашрамд нь буян үйлдүүлье гэж бодсон авч Буткый эрс эсэргүүцэж,

	— Жаахан амраг. Тэртээ холоос хөл нүцгэн явж ирж шүү дээ! Хоёр хөлд нь эвэр ургаж, хагарч, цус нөж болсны дээр замын турш өлсөж явсан байна гэж гуйж гувшжээ.

	Торын авгыг сүмд байхад, ламтан дөхөж ирээд

	— Хүүш Гыр ээ, чиний ач хүү ирсэн сурагтай байх юм. Мөргөлд яагаад ирсэнгүй вэ? Мартчихаа юу? Энэ тухай чи ер нь санаа тавьсангүй дэг шүү. Залуучуудыг чангахан атгаж байхгүй бол бурхан тэнгэрээ умартаж мөргөл үйлдэхээ болих янзтай. Ер залуус ч гэх юу байх вэ! Өвгөрчихсөн чи хүртэл нэг хөлөөрөө авсан дотор байгаагаа мэдэхгүй буян хийж гавихгүй болсон байна. Тийм болоод бурхан тэнгэр чамайг хясаж гэдэс чинь цаг ямагт өлөн хорчгонож яваа юм. Бурхныг үргэлж бодож явбал хоол олдоно шүү гэж зэмлэнгүй хэлсэнд Гыр урам хугарч айдас хүрээд таг чиг болов. Тэгтэл түүний үеэл ах болох, тосгондоо хэлэмгийгээрээ нэрд гарсан өтгөс:

	— Бид хэдийн л гэдэс хорчгонож байгаа юм биш, нийтдээ тийм байна. Тосгоны хэмжээнд нэг юм уу, ихдэж хоёр хүн хоолоор гачигддаггүй биз. Ядуус бурханд сүсэглэдэггүйдээ ядуу байдаг гэвэл худал болно... гэж эсэргүүцвэл:

	— Ухаантан мэргэдтэй тэгж ширүүн аашилж болохгүй гэж үздэг Гыр тас хорьж ахынхаа үгийг таслав.

	Хэдэн өдрийн хойно Гаж өвгөнийхөөс нэг тариачин ирж ажил элбэлцэж өгөхийг гуйсанд Тор хөмсөг атируулан

	— Анд минь, би элбэлцэх ажилд голдуу очдоггүй. Би чамд тусалбал хариуд нь чи надад туслах ёстой. Би тэгж боддог. Жишээлэхэд би маргааш та нарт тусалъя гэе. Гэтэл Гаж гуай хүүгээ надтай цуг манай түлээнд явуулахгүй шүү дээ. Хүүгээ явуулахгүй бол байг ээ. Харин илжгээ өгөг. Би өөрөө түлээгээ татчихна гэсэнд тариачин зөвшөөрсөнгүй:

	— За чинийхээр болъё. Эхлээд бидэнд тус бол. Чамд юугаар яаж туслахыг сүүлд хэлээрэй. Маргааш заавал ирнэ шүү. Манайх элбэлцэх хүмүүст зориулан хоёр тарган хонь нядалж өвөлд хүрэлцэх түлшээ нэг өдрийн дотор бэлдэх санаатай байгаа. Харин олс, зээтүү авахаа мартав! гэж хэллээ.

	Үдэш гэртээ ярилцаж суутал Тор охин хоёрт авга нь:

	— Би хөгширчээ. Хүч тамир барагдаж гүйцлээ. Түлээ, хоолгүй өвлийг яаж давна даа, бүү мэд. Би ч хаврыг үзэхгүй байх даа Тор хүү минь, яаж бага зэрэг борц базаах вэ? Хөл нүцгэн, уранхай цамцтай ирсэн чамд юу ч үгүй гэдгийг би ойлгож байна. Цөөхөн мөнгө зээл авбал ямар вэ? Сүүлд нь бурхны ивээлээр чи дулаан нутагт очоод мөнгө олж юу магад, эсвэл бид эндээ нэг арга сүвэгчилж өрөө төлнө биз. Чи нас залуу, бяр чадал ихтэй. Бидэнд энэ өвөл онд ороход туслаач гэж учирласанд Тор:

	— Өрөнд баригдаж гүйцээд байна л даа. Ирэх өвлийг талхтай бага зэрэг бантантай давчих юм сан, бурхан минь? Илүү горьдохын гарз! Юун мах зах?! Ойрын үед нүүдэлчид манай тосгоноор дайрч өнгөрнө. Тэдгээр малчдад хэдэн арьс худалдах хэрэгтэй байна. Тэгээд олсон мөнгөөрөө хонины бяслаг авъя. Би жаахан тосны юм олохыг бодно. Бушуухан өвөлд базаагаад цалинтай газар очих юм сан! Пуштунистанд муугүй ажил байгаа сурагтай гэж хариулав.

	Тор өвөлд бэлтгэж эхэллээ. Гэрийнхээ ч ажилд зүтгэж, хүн бүл муутай айлд ч чадах ядахаараа тусална. Хариуд нь нэг нь илжгээ хэрэглүүлж, нөгөө нь мөчир гишүү огтолж баглалцан гэрт нь дөхүүлэх ажээ. Малчдын хөсөг өнөө маргаашгүй орж ирэх ёстой байсан тул Тор ажлаа дуусгахаар маш их яарч байлаа.

	Гырт, нэг найз нь:

	— Ач хүү чинь Пуштунистанд очоод бүр шингэчих вий дээ. Манай эндхийг бодвол сонин газар байх шүү. Тор нас залуу, амьдрал огт мэдэхгүй хүн. Түүнийг гэрлүүлэх хэрэгтэй. Чамд мөнгө байхгүйг би мэднэ. Тэгэхээр сүй төлөөс гэх явдалгүй, өөр айлтай бэр солилцдог заншлаар гэрлүүл. Одоо цагт ядуус чухам ингэдэг болсон байна. Эхнэрээ орхиод явсан эр эргэж ирэхгүй хаачих вэ. Шамдахгүй бол болохгүй. Хэдэн хоногийн дараа хөсөг яваад өгнө. Чи Тортой сайтар зөвлө. Эс тэгвэл тэр харь газар суурьшиж чи өлсөж үхэх болно шүү гэсэнд Гыр:

	— Би энэ тухай бодох нь бодсон. Харин тохиромжтой айл олж чадахгүй байна. Жаныд зууч явуулсан чинь хамраа сөхөөд мөнгө шаардсан. Тэдний охин манай энэ Торын дүүгээс гурав дөрөв эгч юм даг. Эрд гарах болчихсон бүсгүй. Гэвч тохиролцож ер чадсангүй. Бурхны ерөөл мэдэх хойно доо. Хүүгийн аз байгаад мөнгөтэй ирэх ч юу магад. Тэгвэл би тэр хооронд бэр болох хүн олж авна гэж хариулжээ.

	Тор аян замд бэлдсээр байлаа. Нэг баян тариачныд гурван өдөр зарцлагдан бага сага юм олов. Дараа нь нарсны боргоцой түүж худалдаад хатаасан ялам, хуурсан будаа авч замд гэдэс зогоох юмтай болжээ.

	Нэг удаа Гыр нүдэндээ нулимс мэлтэлзүүлэн

	— Чамд өмсөх хувцас, гутлын аль аль нь алга байна. Өвлийн жавар чулууг ч хагалж чаддаг. Чамд яаж туслахаа мэдэхгүй байна! гэсэнд Тор:

	— Гутраад яах вэ. Дөрвөн жилийн түлээ бэлдэж өгвөл хуучин эсгий дээлээ өгье гэж Шер гуайн бэлэвсэн авгай амласан. Замд гарсан хойно жинчдийн илжиг, морь үхэж юу магад. Тэгвэл арьсаар нь шагайвч оёод өмсчихнө. Ямар ганц хоёрхон хоног яваад хүрчих биш дээ гэж тайвшруулав.

	Торын дүү охин том хүн шиг санаа зовон байсхийгээд л тосгон орохдоо зүү, эсвэл утас, үгүй бол тамхи авчирч тэр бүхнээ үүрэгт эвтэйхэн хийнэ.

	Тэгж байтал зэргэлдээ тосгоноос хэдэн хөвгүүд ирж, гурван өдрийн дараа нүүдэлчид замд гарах тул хөсөг бараадаж явах хүмүүс бэлэн байхыг дуулгав. Нүүдэлчдэд бас цуг явах хүний тоог хэлэх ёстой байлаа.

	Тор улам яаран түлээ том томоор баглан хуучин эсгий дээл өгнө гэсэн авгайн гадаа зөөж овоолсоор боловч явахад дөнгөж хоёр өдөр үлджээ.

	Буткый гасланд дарагдан бүр цонхийж турав. Тэр найз охиндоо:

	— Хөөрхий Тор ах минь, бүтэн сар болоход нэг ч өдөр амарч чадсангүй. Цэрэгт хоёр жил зовоод гэртээ ирсний хойно бас л зовж явна. Шөнө туж нуруу нь хөшиж чичирч өнгөрөх юм. Ирэв үү, үгүй юү хөсөг дагаад явах боллоо. Намайг ганцаарыг орхиод шүү. Манай бэргэний араншныг чи андах биш дээ. Би нүдүүлсээр байгаад үргэлж хөх няц болсон явдаг гэж гомдол тавих зуур нулимсаа арай чарай барьж байлаа.

	Найз нь Буткыйн гарыг атгаад

	— Эр хүн ажил хийхийн тулд энэ хорвоод мэндэлдэг юм. Өөрт нь тийм хүнд биш байгаа шүү дээ. Битгий уйл. Хагас жил ч болоогүй байтал буцаад ирнэ. Чамд ганган алчуур, амтат чихэр боов, гутал авчирна. Гоёлын зүйл авчраарай гэж чи нэмж захиарай. Чи одоо хүүхэд биш болсон. Ах чинь маш хол, хэцүү аянд явж байгааг санаж, ахаа тайвшруул, сайн сууж байна гэдгээ хэл. Надад хэцүү байна, бэргэн үргэлж гомдоодог гэх мэт үг битгий цухуйлга. Санааг нь зовоохын нэмэр гэж аргадахад Буткыйн дотор арай уужран найзын үг үнэний хувьтай, хөвгүүд үнэхээр ажил хийж, цус нөж болсон хөлтэй явж, шөнө унталгүй шаналахын тулд хорвоод мэндэлдэг юм болов уу гэж эргэлзсэнээ гэнэт баячуудын хөвгүүд яаж амьдардгийг санамагц найз нь буруу ярьжээ гэж бодов.

	Торыг замд гарахад ганц хоног үлдэв. Нутагтаа ирснээс хойш үргэлж хөл нүцгэн явсаар хөлийнх нь яр шарх бараг аньж тэмээний тавхай адил эвэршсэн учир өргөс, ирт чулуунаас айлтгүй болжээ. Гэвч Торыг ихэд баярлуулсан гол зүйл бол ажил хийж бэлэвсэн авгайгаас авсан эсгий дээл байлаа. Тор дээлээ эргүүлж тойруулан ханахаа мэдэхгүй харж нэг өмсөж нэг тайлна. Гырийн эхнэр дээлийн далан цоорхойд өнгө бүрийн өөдсөөр нөхөөс тавьж салхи нэвтрэхгүй болгож өгөв. Торт тэр дээл Газын хотод оёсон хонины нэхий дээл шиг ижилгүй сайхан санагдаж, бардам царайлан дээлээ байн байн баяр хөөртэй мөрлөж үзнэ. Буткый ахыгаа хараад хэнгэрэг шүүрэн авч дэлдэж гарснаа замын хүнс бэлдээгүйгээ гэнэт санаж уруу царайлбал бэргэн:

	— Чи яагаад хэнгэргээ тавьчихав, Буткый? гэж асуув. 

	— Ах минь замын хүнс үгүйг гэнэт санаад гэвэл бэргэн: 

	— Санаа зоволтгүй. Торыг өнөөдөр нагац эгч нь урьсан. Тэднийх мах өгнө. Авга чинь Торт мах авч өгөх санаатай байсан юм. Гэвч хилэнцэт Керим бэлэн мөнгөөр ав гээд мах зээлүүлсэнгүй. Гайгүй ээ, үдэш гэхэд Тор замд хэрэглэх хүнс бүрэн базаасан байх байлгүй. Өглөөгүүр би юм хум нэмэрлэнэ. Хүн өвдвөл хэрэглэнэ гэж далд хийсэн жаахан өөхөн тос надад бий. Бас айлуудаас атга хурууд зээлэмз. Тор, миний төрсөн хүүгээс ялгаагүй гэлээ.

	Тор гэртээ эрт ирж даруй үүргээ зэхэж оров.

	— Зочилж очсон айл чинь чамд мах өгнө гэж бодоод үүргийг чинь хоосон байлгасан юм сан. Гэтэл чи гар хоосон ирэв шив дээ гэж бэргэний хэлэхэд Тор таг дуугүй өнгөрөв.

	Өглөө нар гармагц тосгоны гадна олон хүн цугларав. Айл айлаас хөсөг бараадах хүмүүс гарч төрөл төрөгсдийн хамт тийш зүглэлээ. Эрэгтэй, эмэгтэй, хүүхэд холилдсон янз бүрийн хүмүүс, элдэв үүрэг, эсгий богц, хуучин шуудайтай ачаа тээш мэтийг ачиж тэгнэсэн илжиг гудамжаар цувна. Хүмүүс цөөн цөөнөөрөө, толгой гудайлган таг чиг алхлах завсар хааяа нэг эмгэн дуу шуу тавихад цуг явсан эхнэр, хүүхэн, хүүхдүүд дам дам чарлалдах ажээ. Гэвч хүүхдүүд шинэ сонин юм үзэнгүүт тэр даруй чимээгүй болчихно.

	Олны дунд толгойн цагаан ороолттой хэдэн хүн содон үзэгдэнэ. Толгойдоо цагаан ороолт ороож, даг хирд дарагдаж цагаан гэхээргүй болсон хувцастай хоёр хүн гар сунган орхимж нөмрөг дамжлан зогсжээ. Нэг хэсэг хүмүүс тэр хоёрын дэргэд хүрмэгц дуу шуугиан хадаана. Алс замд явж байгаа хүн бүр орхимжийн доогуур өнгөрөхдөө дээр нь тавьсан Коран судраас адис авч үнсээд зоос өргөдөг заншилтай билээ. Орхимж тэлсэн лам нар зоосны жингэнэх чимээг сонсох зуур баярлан инээмсэглэнэ. Явах хүн зоос өргөмөгц зогтусан эхлээд ламтай, дараа нь нутгийн өвгөд хөгшидтэй хэдэн үг солиод цааш эргэн алхахад үдэгсэд түүний нурууг гурвантаа алгадах зуур «За яваарай. Бурхан тэнгэр, лам багш нурууг чинь гудайлгахгүй байх болтугай! Сайн ажил заяах болтугай!» гэж ерөөн хоцорно.

	Илжиг цөөхөн хүнд заяажээ. Тиймээс хэдүүл нийлж нэгнийхээ илжгэнд юмаа хамт ачна. Илжиггүй хоцорсон хүмүүс юмаа үүрч явах үйлтэй учир замд илүү зүү ч эс авдаг аж. Цалинтай ажил эрж хол явах болсон Торын холын садны нэг хүн түүний ууттай гурилыг илжгэндээ ачиж тус болов. Илжигтэй нь илжиггүй хүнийхээ хүнсийг ёс мэт тээж явдаг билээ. Аянд яваа хүмүүс бусад юм хумаа өөрөө авч явдаг юм. 

	Торын ээлж ирэхэд авга нь:

	— Чи өргөх юмтай юу? Үгүй бол би хоёр афгани зээлдэж авъя. Лам нарын хараал хэцүү шүү гэвэл тэр:

	— Надад далан таван мөнгө бий. Зоосноос бараг ялгагддаггүй юм. Жингэнэж ч чадна. Тэрийгээ одоо атгаж яваа. Коран доогуур өнгөрөхдөө зоосон дунд хаячихна. Байгаа арван афгани зоосоо үүргэвчийн ёроолд нуусан гэж хариулав.

	Тор, бүхнийг ёсны дагуу гүйцэтгээд судрын цаана гарч, авга, бэргэн хоёроосоо ерөөл хүлээн зогсвол бэргэн:

	— Би эхийн чинь оронд эх болсон хүн. Чамайг өсгөх гэж хэчнээн зовсон гээч! Тор чи үүнийг марталгүй санаж яваарай гэнгүүт Буткый ахынхаа хүзүүнд зүүгдэн цурхиртал уйлав. 

	Тор алгаараа дүүгийнхээ амыг даран:

	— Чимээгүй! Ах нь үхэхээр яваагүй, бурхны ивээлээр Пуштунистан орж цалинтай ажил хийх гэж байна. Бурхан заяавал би чамд ганган палааж, том ноосон алчуур, гутал, зөндөө их чихэр боов авчирч өгнө. Уйлах хэрэггүй. Хүмүүс дооглоно шүү дээ гэхэд Буткый тайвширч,

	— За, одоо уйлахгүй. Гоё чимэг зүүлт, гоё гутал авчрахаа мартуузай гэж гуйв.

	Тор ламтан, тосгоны өндөр настнуудтай очиж хэдэн үг солиход тэд түүний нурууг алгадан салах ёс гүйцэтгэлээ. Эцэст үдэх ёслол төгсч аянд явах хүмүүс цөм өмнө зүг хөдлөв.

	Тэд эхний өдөр явж базаасангүй, зургаан бээр орчим зам туулжээ. Гурван зуун тавиад хүнтэй энэ аянчид дээр бусад тосгоноос алсыг зорьж гарсан хүмүүс үдэш нь ирж нийлэв. Нийт аянчдын дотор тэмээтэй хүн байсангүй, харин зуу орчим илжиг байлаа.

	Хоёр дахь өдрөө тэд нэлээд хол явжээ. Хавь ойрын тосгодоос хүмүүс ирж нийлсээр байлаа. Хачин ногоон өнгийн чулуутай өл халзан уулын бэлд булгаас холгүй, өвс бэлчээр сайтай газар хоноглох болж хүмүүс тосгон тосгоноороо, эсвэл хөрш хэдэн тосгоныхон тус тусдаа нийлж өөр хоорондоо арав гаруй метр зайтай тархан буудаллав.

	Дараачийн өдөр Тор нутгийнхантайгаа нийлээд явган цэрэг адил юмаа үүрэн алхалж явахдаа гар чөлөөтэй байгаад тун их баярлажээ. Өсвөр насныхан, идэр эрс, харчуул гэхчлэн есөн жорын хүмүүс аянчдын дотор байлаа. Хөвгүүд илжиг шавдан «хош-хош!» гэж хашхирна.

	Тор зэрэгцэн яваа хархүүд хандан

	— Бид нүсэр олуулаа хэр нь буу зэвсэг цөөтэй юм. Намар ингэж явахад буу зөндөө байдаг сан. Дээрэмчид довтолбол яана даа? гэвэл хархүү:

	— Чамд дээрэмчдээс хулчийх юу байх вэ? Илжиг ч үгүй, мөнгө ч үгүй байж! Үүргэвч, атга гурил л байна? Тэглээ ч дээрэмчид битгий таараасай билээ, бурхан минь! Өршөөлгүй амьтад шүү. Би нэг удаа тэднээс шан хүртсэн юм. Ярих юм биш ээ. Санахаас айдас хүрч бие чичирдэг. Бурхан өршөөх болтугай! гэж хариулав.

	Үдэш болохын хэрд аянчид эргэж замаас гарав.

	Тор явдал дундаа үүргэвчээ нээж атга ялам аваад зажилж эхэлснээ:

	— Хөөе жаал аа! гэж хөвгүүдийн нэгийг дуудаад, —  Илжиг хариулж явахдаа үхсэн мал үзвэл надад хэлээрэй. Би өвчиж шагайвч оёж авна. Ах нь хөл нүцгэн шүү дээ. Ялам, хуурсан будаа идэх үү! Алив хүрээд ир, би чамд өгье гэсэнд тэр хүү сугандаа мод хавчуулж нэг гартаа зүсэм талх, нөгөөдөө нохой хөөх чулуу атгасан хэвээр гүйж ирвэл Тор ялам, будаанаас гар дээр нь хийж өгөөд гунигтайяа толгой сэгсэрч

	— Хөөрхий минь, бас хөл нүцгэн байх шив. Би бас чамд шагайвч оёж өгнө. Хөлөө холгож гүйцэх нь байна шүү гэлээ. 

	Үүнийг сонсоод нэг залуу:

	— Чи чинь хүний хүүхэд тэжээдэг, солиотой амьтан бэ! Цөмөөрөө гуталгүй байгааг үзэхгүй байна уу? Үхсэн малын дон туссан хүн олон гарна шүү. Тэгснээс юм хумаа өөр газар хийгээд үүргэвчээ тастаж хөлөө ороосон чинь дээр. Амьд явбал өөр үүргэвч олдоно гэж хашхирсанд өөр нэг хүн гараа наманчлаад

	— Үхсэн малаас бузартана! Надад үүргэвч ч алга. Харин чи баян хүн юм. Ядарсан цагт чи үүргэвчээ ханзлаад хөлөө ороож болно. Өнгөрсөн шөнө би даараад унтаж чадсангүй. Хагарч өргөс шавсан, хөл минь давс хийсэн юм шиг халуу оргих юм гэж дуу алдан хэлэв. Тэр хүн эрээн эд үү гэмээр түмэн нөхөөс бүхий ханцуйгүй цамц өмсжээ.

	Торын эгдүү хүрч, амандаа юм хүлхэх зуур

	— Юундаа ядуу царайлаа вэ? Зөндөө гурилтай байж! Сум нэвтлэхгүйгээр чанга чихсэн байх чинь бил ээ! Чи ядаж заяагаа алдсан бидэн шиг өнчин өрөөсөн биш, ээжтэй! Юмаар гачигдсан шинж чамд ер алга. Чи ийм зузаан цамцтай даарч байгаа бол бид юу хэлэх вэ? гэхэд өөр нэг хүн:

	— Тор найз аа! Чиний хувцас биднийхээс сайн нь үнэн шүү. Чамд зүү байхгүй биз, үзээч! Хөлд зөндөө өргөс орчхож. Өмдөө ч бас оёмоор байна. Гэдэс дотор зовоож байгаа гэж жигтэйхэн! Хөсөг ачаалж байхад Пату гуай гэдэс, сүвээ рүү хэд өшиглөж орхисон юм. Бурхан гэсгээх болтугай! гэж гушганав.

	Торт зэмлүүлсэн түрүүчийн хүн:

	— Нэг л юм нуршихаа больё, та минь гэж, эвлэрэнгүй хэлээд, — Би шөнө дунд даарч тэсэхгүй болохдоо Пату гуайн илжигнээс нэмнээг нь авч хучсан чинь тэр дороо дулаацаад үхсэн юм шиг унтаж орхиж. Ингэлээ гэж Пату гуай намайг ганц болгосон доо. Бурхан шийтгээсэй, хуухайг! Арай л алчихсангүй гэж үглэнэ.

	Үдийн хоолны дараа лам бололтой нэг хүн ирж:

	— Алив та минь, явж залбирал үйлдье. Би эндээс холгүй аятайхан газар оллоо гэж зарлавал намрын шар наранд ээж сурсан нэг хөсөг бараадагч:

	— Ёх, дахиад л гэлдрэх нь! Бүх бие хөшөөд хөлөө арайхийж зөөж босож чадахгүй суухад энэ лам нар зэлүүд ууланд ч амар заяа үзүүлэхгүй юм. Хөл, гар янгинаж байхад би яаж цэл хүйтэн усаар ухиал үйлдэж чадах вэ дээ?! гэж бувтнав. 

	Лам түүнийг ууртай ширвээд

	— Бурхан тэнгэрийн өмнө очиж үүргээ биелүүл! Бурхныг басамжилж дайрахаа боль! Бусдыг ч битгий уруу тат. Там, диваажин хоёр байдгийг мартав уу? Энэ хорвоод... гээд загнаж байтал өөр хүн үгийг нь тасалж

	— Эхлээд энэ тосгуур дээр хэдэн чимх гурил хийчих. Хоол хийе. Дараа нь яана вэ, дураараа бологтун. Тамд ч унасан, диваажинд ч заларсан гэдэс өлсөхгүй болж авцгаа! гэлээ.

	Тор тосгуур дээр атга гурил хийгээд мөчир хугалахаар зээтүү авлаа.

	Хэсэг бүлэг бүр ахлагчтай байдаг билээ.

	Түүдэг асаасны дараа Торын багтсан хэсгийн ахлагч:

	— Оройн хоолонд сайхан шөл хийнэ шүү. Маргаашийнхаа аяны хүчийг сэлбэх хэрэгтэй. Тосгүй бол ямар шөл байх вэ. Тэгэхээр хүн бүр жаахан тос өг. Хоолоо миний зэсэн тогоонд хийе. Харин аяга, тавагтай хүн алга. Хүнээс том таваг гуйж дээ гэж хэллээ.

	Түүдэг хүчтэй дүрэлзэхэд зарим хүн нүүрээ гараар халхлан суух аж. Оройн хоолны дараа хүмүүс дор дороо дуулж, шүлэг уншин, хос мөр бадагт ардын дуу түрэн дүрслэх аргагүй их шуугиан хадав. Зарим нэг хүн нулимсаа сэмхэн арчиж байлаа.

	Тор дээлээ дэвсэн суугаад галд гараа ээхийн сацуу түүдэгт байн байн тэвэр мөчир нэмэхэд галын дөл өндөр дэвэрч эргэн тойрны газар, хүн, илжгийг гэрэлтүүлнэ. Хэсэг хугацаа өгөрсний хойно Тор босоод үүргэвчээ бусдын тээш юманд ойртуулан том хавтгай чулуугаар дарав. Тэгснээ хотгороос элс зөөж хэвтэх газраа зөөллөлөө. Тэр дулаан дээлтэй тул шөнө бээрэхгүй билээ. Гэтэл дулаан хувцасгүй хүмүүс шөнө туж түүдэг өрдөн яриа дэлгэлээ. Аянчид үүр цүүрээр хөдлөхөд хүүхдүүд түүдэгт мөчир хаян гэрэл гаргаж юм хум цуглуулж баглах, илжиг ачихад томчуулдаа туслав. Энд тэнд задгай нурам улалзан хоцорлоо.

	Хүмүүс гараа халуун сугандаа хавчуулан алхална. Зарим нь галаас холдох дургүй, түүдэг сахин хэсэг зогсоно. Хөсөг бараадсан хүмүүс дуугүй дүнсийн үхээнц царайлжээ. Гэвч нар ээнгүүт цөм илт сэргэж, багачууд хоорондоо барилдаж эхлэхэд бусад нь бөөгнөрөн сонирхов.

	Аянчид голдуу өдрийн хоёр цаг хүртэл сааталгүй явдаг байлаа. Гэтэл энэ удаа замаас эрт гарав. Хүмүүс цөм сандарчээ. Замын гааль хураагчид зам тосон зохих татвар шаардсан нь түдэлгүй тодорхой боллоо.

	Ногоорон харагдах уулын бэл даган ялам мод битүү ургаж замын дээхэн тосгон харагдана. Нарны илч харьж мод шаргалтан гайхалтай сайхан үзэгдэх аж.

	Тор зэрэгцэн яваа хархүүд:

	— Тосгон ороод ирье. Үхсэн малын сэг олж гуталтай болж юу магад. Дахиад замд тосгон тааралдтал хаа байсан юм? Одоо дан цөлөөр явах болно гэснээ хэсгийнхээ ахлагчид хандан, — Бид тосгоны сүмд хоноод явах юм биш үү? Ядахдаа дулаахан унтана даа. Тосгоноор явж үзье. Хөл ороох юм олж магадгүй. Хөл нүцгэн хүмүүс тамаа цайж гүйцлээ шүү гэж хэлэхэд ахлагч хөмсгөө атируулаад тосгонд гааль хураагчид суудаг болохоор тийш очих нь барын саварт орохтой ижил гэж дургүйцээд, төлөх юмтай бол өөрөө очиж азаа турш, харин бусад хүмүүс тосгоныг тойрч өнгөрөх санаатай хэмээв.

	Тор болон түүний нөхөд амьсгаа даран тонгойгоод гэдрэг харан харан тосгоны баруун хотгор даган алхаж явтал хөсөг дагаж явсан хэдэн хүн араас нь даллан гүйлдэхийг гэнэт харлаа.

	Тэднийг зогсоход гүйцэж ирсэн хүмүүсийн нэг:

	— Та нар зугтаж хөлийн гарз хийж явна. Татвар хураагчидтай тохиролцохоор хүн явуулчихсан. Юу болж төгсөх нь та нарт ч адилхан тусна гэсэнд хэсгийн ахлагч Торт:

	— Тэдэнтэй яаж тохиролцоод нэмэргүй, хүн бүрээс юм давхар салгаж авч дөнгөнө. Өнгөрсөн жил ах дүү бид дөрвүүл миний зэсэн хөөргийг тольтой хамт өгч тэднээс салсан шүү. Одоо юугаа өгч салахыг бүү мэд гэвэл Торын хэсгээс нэг залуу:

	— Бурхан биднийг өршөөж гайгүй өнгөрөх байлгүй. Аянчид байр байраа дахин эзлээд замаар цувлаа. Та ч хэсгээ аваад нийл л дээ гэж зөвлөв.

	Энэ жилийн татварыг маш сүсэгтэй хэр нь шийдэмгий хүмүүс хурааж байгааг Тор хөсөгтэй нийлсэн хойноо сонсов. Гойд зөрүүд, хэрцгий ааштай дарга нь тохиролцохоор очсон түрүүчийн хоёр аянчныг салам жанчаад гэдрэг хөөжээ. Одоо хэдэн өндөр настныг эвийг нь олж юу магад гэж тийш явуулав.

	Татвар хураагчдыг харж хоорондоо ярих үгийг нь сонсоход сонин байвч урьд боомтын дарга нарын догшин авирыг биеэр амсаж явснаа Тор санаад өршөөлгүй шалдан орхичих замын гаалийн татвар хураагчид тэднээс долоон дор болохыг ойлгов. Ийм амьтдыг үзээ ч үгүй, үзэх ч үгүй хүмүүс их аз заяатай билээ. Тэднээс хэчнээн хол явах тусам төчнөөн сайн. Илжиг унасан жижиг барааны худалдаачин тосгоноос явж байв. Тор хөл нүцгэн яваагаа түүнд гомдонгуй дурсаад шагайвчтай болох мөрөөдлөө хэлсэнд худалдаачин:

	— Чи чинь согтуу юм уу? гэж гайхсанаа, — Би чам шиг хөсөг дагаж хөл нүцгэн явж байсан. Харин чулуу, өргөс, уул, жалгыг анзааралгүй, ядрахаа ч мэдэхгүй өдөр туж гүйдэг сэн. Одоогийн залуус дэндүү булбарай болчхож. Хараач та минь, энэ хүү гуталгүй явж чадахгүй байна гэнэ! Тэгвэл би залуудаа хөл нүцгэн хэр нь долоо, найман ман ачаа үүрчхээд бас гаалийнхнаас нуун панз үсэргэдэг байлаа. Одоо нас даржээ. Залуу насанд мөн ч сайхан байж шүү! гэж даналзав.

	Хэсгийн ахлагч:

	— Хөөе, залуус аа! Мөд хөдлөх хөг өнгөрлөө. Нэг атга гурил өгөөдөх. Өнөө орой, маргааш өглөө идэх бин хайръя гэж хашхирав.

	Тор огт үл таних хүнд зовлонгоо тоочсондоо биеэ дотроо зэмлэснээ хэсгийнхээ нэг залууд:

	— Найз аа, сонсооч. Энэ тосгоны цаахна бас нэг тосгон бий. Тэнд хүн хонуулж хооллож байх буянтай нэг хүн суудаг гэнэ. Сүм нь ч догь юм байх. Хоёул тийшээ очиж хоноод маргааш үдийн хэрд хөсгөө гүйцэж очъё гэсэнд «хамаргүй» гэдэг хочтой Лаик Торт:

	— Наадах чинь татгалзвал би явна шүү. Харин эхлээд ажлаа амжуулчихъя. Сүүлд загнуулбал төвөг гэвэл тэднээс арай ахмад нэг хүн:

	— Та нар амьдрал мэдэхгүй, балчраараа байна. Тэнд байр байсан ч ядууст хүртээлгүй зүйл. Гар хоосон очоод нэмэргүй. Баячуудад бол өөр хэрэг. Тэднийг хэн ч гэртээ оруулна. Тэгэхээр Тор чи хаашаа ч явалгүй, тайван сууж бай. Шагайвч оёх арьс эндээс олно гэдэг чинь ч гонжийн жоо. Хөсөг бараадахаар тэндээс ирэгсдийг хар. Цөм хөл нүцгэн явна шүү дээ гэж хориглолоо.

	Гэвч Тор, «Хамаргүй» хоёр санаснаараа зүтгэн ус, түлээ базааж бингийн гурил өгөөд татвар хураагчдын суудаг сууриныг холуур тойрон хэнд ч мэдэгдэлгүй сэм нөгөө тосгон руу явжээ.

	Тосгоны хаяанд очтол горхины хажууд гурван үнээ хариулж байгаа жаалтай тааралдаад Тор:

	— Бурхан чамайг өршөөх болтугай! Чи чинь биднээс ч ядуу харагдах юм. Лав өнчин дөө. Ядаж цамцаа хатгуулах хүнгүй юм уу даа гэж шүүрс алдав.

	Жаал хүүгийн царай цонхигор, судас нь арьсаа нэвт цэнхэртэнэ. «Хамаргүй» түүний толгойг илээд

	— Чи энэ хавьд малын сэг үзээгүй биз? Бид хоёр гуталтай болох юм сан гэж энхрий дуугаар асуух зуур арай ахмад өөр нэг жаал гэнэт гүйж ирээд

	— Хүүш, та нар юун улс вэ? Хулгайч уу, аянчин бараадсан хүмүүс үү? Хөсөг чинь хол яваад өгсөн. Гэтэл та нар энд юугаа хийнэ вэ? Замаараа явцгаа! Дээд язгуурт Ахунд гуай мэдчихвэл турсагыг чинь хуулна шүү! Саявтар нэг хүн манай тосгоноос илжиг хулгайлсан гэж дуу тавилаа. 

	Тор хариуд нь:

	— Бид турсагаа хуулуулдаг мал биш. Хулгайч нар ч биш. Пуштунистан орж хөлсний ажил хийхээр яваа аян замын улс. Өнөөдөр танай тосгоны хүмүүс манай хөсөгтэй нийлсэн. Чи юу боллоо гэж биднийг хулгайч гэх бодов? гэхэд «хамаргүй» Торт сэм зангаад

	— Энэ хүү бол жинхэнэ эр хүн байна. Догширч байгааг нь хар л даа. Жаал аа, чи сүм юм уу, дээд язгуурт Ахунд гуайнхыг бидэнд заагаад өгөөч гэвэл хүү:

	— Зүүн тийшээ яв. Яг сүмд очно. Тэндээс дээд язгуурт Ахунд гуайнх ойрхон. Харин хүн бүрийг оруулахгүй шүү. Зөвхөн толгой ламд шавь орохоор яваа, эсвэл толгой ламтантай уулзахаар ирсэн лам хуврагийг оруулдаг юм гэж тайлбарлав.

	Дээд язгуурт Ахундын гадаа гудас тэгнэсэн хэдэн илжиг байлаа. Бодвол ойр хавийн тосгодоос өвчтөн эмчлүүлэхээр авчирсан бололтой. Хашааны хаалганд хүмүүс сууна. Буурал орсон сахалтай өвгөн толгой ламд үнэнчээр зүтгэж насаа энэ хаалганы дэргэд өнгөрөөжээ. Яр шарханд баригдсан нүцгэн хөлтэй буурал авгай түүний үгийг сүсэглэн сонсоно:

	— Ерөөлт ламбугай бурхны таалалд багтдаг болохоор бүх залбирал нь бурханд сонсогддог юм. Сохрын нүдийг рашаанаар угааж тэр даруй хараа оруулна. Мэдээгүй болсон хөлд гар хүрээд л явуулна. Тэр ч бага хэрэг. Бурханд залбирч дуртай хүнээ баян болгож чадна. Толгой ламтан ихэвчлэн сахиулсан тэнгэрүүдтэй цуг өглөө, орой хоёр мөргөл үйлддэг юм.

	Эмэгтэй, өвгөний ярихыг бишрэлтэйеэ чагнан хөлд нь унаж мөргөхөд бэлэн байх шиг санагдана.

	«Хамаргүйн» сэтгэл хөдөлж

	— Би энэ толгой ламд зүтгэе. Одоо надад өөр юу ч хэрэггүй боллоо. Хуучин ламбугайгаа орхиж наашаа ирнэ. Аз дайрч Ерөөлт ламтан бурхан тэнгэрээс ахиухан газар, мөнгө авч надад өгч юу магад. Өөрөөр баяжих арга надад даанч алга даа гэж Торт ингэж хэллээ.

	Тор, «хамаргүй» хоёр дотогш орохыг завдтал хаалганы сахиул өвгөн гар занган зогсоож ямар хэрэгтэй ирснийг асуугаад «хамаргүй» Ерөөлт ламтанд зүтгэх санаатайг дуулаад,

	— Зөндөө олон хүн олон жилийн турш ламбугайд чинь үнэнчээр зүтгэж, эд баялгийг нь арвижуулсан хэр нь одоо хүртэл тэдний залбирал бурханд хүрч очоогүй байна. Өвөл ирж ажилгүй болоход Ерөөлтөд тэд тушаа болдог. Амьдралаа толгой ламтны тусад зориулъя гэж байгаа бол замаараа гэлдэрч сайтар ажил хийгээд өргөл барьцтай болж ир. Тэгсэн цагт Ерөөлтийн сэтгэл зөөлөрч, бас тариалангийн ажил эхэлнэ. Миний хэлснийг ёсоор гүйцэтгэвэл таван жилийн дараа амжилтад хүрч юу магад гэвэл Тор:

	— Бид ядах нь ээ толгой ламтанд орж мөргөөд гарья. Дараа нь эндээс явж сүмд юм уу, өөр газар очиж хоног төөрүүлье гэж гуйв.

	— Ерөөлт өргөл барьцгүй ирсэн хүнд дургүй. Бэлэг авчирч өмнө нь тавьсан хойноо ламбугайд ойртож болно гэхийг сонсоод нэг эмэгтэй:

	— Та хоёр нас бие гүйцсэн эрүүл чийрэг эрс юм. Би бол бэлэвсэн ядуу эхнэр. Надад юу ч алга. Өглөөнөөс үдэш хүртэл хүнд ажил хийдэг. Хэзээ ч гэдэс цадаж үзсэнгүй, хувцас тамтаггүй уранхай. Тэгсэн ч хоёр ман гурил, хоёр тахиа, гучин өндөгтэй ирлээ. Бага юм авчирсандаа ичиж байгааг хэлэх үү. Гэвч илүү авчрах чадал байсангүй. Хүү минь өлөн сууж байгаа гэж үглэлээ.

	Тор, «Хамаргүй» хоёр уйгагүй гуйсны хүчинд Ерөөлт дээр орохыг өвгөнөөр зөвшөөрүүлж чадав.

	Байшингийн шалыг хивсэн дэвсгэрээр битүү бүрхэж үзэсгэлэнтэй хивс давхар дэвсээд дээрээс нь пэмбэгэр олбог дэлгэжээ. Түүний голд толгойн цагаан ороолтоо өндөрлөн боосон бүлтгэр нүдтэй, хэмээс хэтэрсэн бүдүүн, буурал сахалт өвгөн эрих барин ихэмсэг заларчээ. Түүний урт үс чихээ таглаж, цагаан цамц, цагаан цэмбэн хантааз, өмд нь шинэ цэвэр гэхээргүй аж. Хантаазанд торгосон гинжин оосорт цаг бус, харин шүдний сойз, чих ухдаг халбага зүүсэн байв. Толгой ламтан цаг тутам чихээ тун ч хичээнгүйлэн цэвэрлэдэг аж.

	Ламтан гуайгаас нэлээд зайдуу эмэгтэйчүүд, харчуул, хүүхэд сууцгаах ба хааяа хүүхэд орилж чимээ гаргахад, эх, эцэг нь хүүхдийнхээ амыг алгаараа мэгдэн таглана. «Хамаргүй», Тор хоёр эндээс хөөчих вий гэж болгоомжлон ийш тийш бэмбэгэнэн харсаар өвгөн лам руу аажим дөхнө. Энэ хүмүүс цөм өвчнөөс ангижрах, үр хүүхдээ эдгээхийг найдан энд иржээ. Тэд үйлчлэгчийн дохиогоор ээлжлэн босож толгой ламтанд ойртоход ламбугай хаана юу өвддөгийг лавлаад өвчтэй газар шүлсээ түрхэнгүүт түүнд сахиус зүүхийг үйлчлэгчдээ даалгана. Ингэсний шанд ламтан бэлэг, мөнгөний аль нэгийг авах бөгөөд сахиусны мөнгийг үйлчлэгч авдаг журамтай аж. Ийнхүү өвчнөөс салахыг хүссэн хүн эхлээд авмагц халаасаа ухаж, эсвэл өмднийхөө тасмыг тайлж дотроос нь бага зэрэг мөнгө гарган үйлчлэгчид барина.

	Үйлчлэгчид ирсэн хүмүүсийг таньдгийн дээр хэн, хэчнээн мөнгө өгөхийг мэддэг тул сахиусны мөнгөнөөс сэм луйвардахыг хичээн хоорондоо олонтоо хэрэгдэхэд гүйцлээ шүү гэж хэлэхэд Ерөөлт догширч цөмийг хөөж явуулахаар занаж, сургамжилж, ариун замаас гаралгүй, өргөл барьцыг цөмийг толгой лам надад өг гэж ятгана.

	Үйлчлэгч Торыг найзтай нь анзаарангуут:

	— Та нар хөсөг бараадаж яваа улс уу? Цөмийг чинь бурхан гэсгээвэл таарна. Бусдын буян үргэлж горьдож явах юм. Ерөөлтийг өрөвдөж, энэрч байгаач. Үдэш ганц удаа зоог барьдаг хүн шүү дээ. Ламбугайн гараас адис аваад эндээс түргэн зайлцгаа. Та нарыг хонуулж, хооллохоор хүлээсэн хүн алга. Ер нь та нарт юу байгаа юм бэ? Олс, толгойн ороолт, тэгээд бохир хөл, гараас цаашгүй биз. Алив явж хөсгөө гүйцэж ав! гэж зандарсанд тэд санаа алдаад холдов. 

	Хашаанаас гараад Тор эргэн тойрноо харж ойр хавьд хүн байхгүйг мэдээд

	— Надад тэр хүн үнэн хэлж шүү. Мөнгөгүй бол наашаа зүглэх хэрэггүй юм байна. Хөсгөө хурдан гүйцэхгүй бол ходоод хоосон хонох нь гэвэл «хамаргүй»,

	— Өөр газар хоносон нь дээр. Биднийг дооглоно шүү дээ. Очсон хойноо Ерөөлтийнд гэдэс цатгалан унтаад ирлээ гээд хэлчихье гэж санал гаргалаа. Тор зөвшөөрсөнгүй.

	— Би Кабулд цэрэгт байхдаа нэг тун буурьтай хүн дээр хааяа баасан гараг тааруулан очдог байсан юм. Уг нь манай нутгийн хүн. Тэднийд янз бүрийн хүмүүс цугларна. Тэгээд тэр хүн бидний ерөөлт гэж шүтдэг хүмүүсийг хоолны тулам, нийгмийн дайсан гэж нэрлээд ажилчид, биеийн хүчин үнэлэгчдийн хүзүүн дээр сууж хөлс шүүсийг нь сорж байдаг улс гэж хэлдэг сэн. Ингэж ярьсных нь төлөө бурхан түүнд үхэл авчирна, эсвэл тэнгэрээс том чулуу түүн дээр унах байх гэж би анхандаа боддог, тэр ч байтугай намайг энд ирдэг бусад хүмүүсийн хамт барьж шоронд суулгана даа гэж айдаг байж билээ. Гэвч азаар муу юм болоогүй. Би тэрний амнаас их юм сонссон. Тэр бүхнийг яриад байх юм биш, сайнаа үзэхгүй. Биднийг аянчид дооглоно гэж чи хэллээ. Доогловол дооглож л байг. Би үнэнийг хэлнэ гэж бодож байна. Золбин нохой шиг хөөгдсөнийг маань тэд ойлгож аваг. Маргааш бүтэн өдөр өлсгөлөн явахгүйн тулд очиж хувьт гурилаа өгье гэж хариулав.

	Тэд үдэш орой болсон хойно хөсгөө арай гэж гүйцэв.

	— Нүгэлт золигууд гар хоосон иржээ. Замын татварын нэг нэг афгани одоохон өгөөдөх гэж ахлагч зандрахад хоёул толгойн ороолтынхоо үзүүрийг задалж нууцалсан мөнгөнөөсөө нэг нэг афгани гаргаж өглөө. Ахлагч угийн будилуу хүн тул хөсгөөс хоцрохоос үргэлж эмээн шөнө болоход голдуу нойр хулжиж түүдэгт мод нэмэн сахиж хононо. Өнөөдөр ч тэглээ. Хэдэн залуу үүргэвчээ тохойлдон суугаагаараа нойрсоно. Ахлагч хөсөг яваад өгөх вий гэж урьдын адил сандран тэднийг байн байн ноцох боловч үүр цайх өдий, хөсөг байрандаа байсаар байлаа. Гагцхүү толгойн хэсэг нөмөр бараадаж бага зэрэг ухарчээ. Бүр харанхуйгаар ачаалж эхлэв. Ахлагч гэрэл гаргаж галд мөчир шидэлнэ. Илжиг цөөхөн, хэсэг бүрд ганц хоёрхон илжигтэй учир аянчид дагагсад бараг цөм юмаа дор дороо үүрч явдаг билээ. Тэдэнд ачаа гэх юм байсангүй. Хөнжил буюу дулаан хувцас заяасан биш, хааяа нэгд нь хөнжил байсан ч цаас адил нимгэн ажээ.

	Аянчид үүрээр хөдөллөө. Нар мандтал гараа сугандаа бүлээцүүлэн явцгаана. Хааяа явдал дундаа түүдэг асааж дулаацах ажээ:

	Ахлагч:

	— Нөгөө «хамаргүй» хаачив аа? Ачаалж байхад үзэгдсэнгүй. Унтаж байгаад хоцорчхов уу? гэж Тороос асуухад;

	— Гутал ч үгүй, хувцас ч үгүй байж яаж унтах вэ дээ. Салхинд навч шиг чичирч дагжаад явах юм. Өнгөрсөн шөнө надтай зэрэгцэн хэвтээд үргэлж хөрвөөн санаа алдаж өрөөсөн тал галд түлэгдэх шахаж байхад нөгөө тал хөлдөж байх юм гэж уцаарлаж байсан. Бас хөл нь янгинаад унтуулахгүй байгаа. Хаачив гэж, энд яваа гэлээ.

	Үүр манхайн цайсаар нар гарав. «Хамаргүй» хаана ч байсангүй. Цөм сандран бие биеэс асууж сураглана. Нэг ахимаг хүн өчигдөр Гуляны хүүгийн илжиг өвчилж, ургамлын ханд цутгасан боловч сэхэлгүй үхсэн, эзэн нь их гутарч байсныг Торт дурсаад

	— Гулян, «Хамаргүйтэй» төрөл садны холбоотой юм билээ. Илжигний арьсаар шагайвч оёж өмс гэж «Хамаргүйд» хэлснээс зайлахгүй гэжээ.

	Тор сонссоноо ахлагчид очиж хэлсэнд тэр:

	— Зутарч явж шагайвчтай болдог бол тун сайн. Гэвч хүн амьтнаас сайтар асууж сураг гарга. Хоцорчихвол хөөрхий болно. Гуляны хүү ч бас алга. Бодвол хоёул цуг яваа биз дээ гэв.

	Горхины эрэгт өрвийх юмгүй эл хуль аж. Цэлмэг тэнгэрийн дор холгүй нүцгэн ухаанууд бараантана. Энд урьд хүн огт ирж байгаагүй болов уу гэмээр жигтэйхэн нам гүм байлаа. Хааяа нэг илжиг орилоод дахин чимээ тасарна. Үдэш болж байтал «Хамаргүй» хүрээд ирлээ. Хэдэн залуус өвчтэй илжгийг сахин хоцорчээ. Гэтэл илжиг үхэж өгөхгүй удсан юм санж. «Илжиг үхээгүй цагт ноход явахгүй» гэдэг зүйр үг Торын санаанд оров. Тэр Лаикийг дуудаад

	— Зүүгээ надад өгчих. Чамд хэрэггүй болсон. Чи одоо гуталтай. Миний хөлд бөөн өргөс орчхож гэхэд Лаик галд мөчир хийх зуур

	— Чи ямар ч нөхцөлд зохицож чаддаг, биднээс өөр хүн. Шөнө турш биднийг бээрч дагжиж байхад чи дээлтэй хурхирч өнгөрдөг шүү гэж даажигнав.

	Энэ үед өөр хэсгээс хар сахалтай үнгэгдэж хир суусан толгойн ороолттой хүн гүйж ирээд

	— Ядуус биднийг зовлон тойрох биш дээ. Сая нэг хүн ирж Дарвазагый уулын орчимд бүлэг дээрэмчид сүйдэлж байгааг сонсголоо. Хэдэн өдрийн өмнө тэд аянчид бараадагсдыг дээрэмдэж, заримыг нь алсан гэнэ гэхийг Тор сонсмогц дээлээ өөрийн эрхгүй хамхин

	— Дээлээ яасан ч алдахгүй дээ. Яаж ална вэ дураар болог гэж бувтнавал ахлагч нь:

	— Бид ердөө хоёрхон буутай. Гүвээ дээр түүдэг асааж хүмүүсийг цуглуулан зөвлөе. Арга сийлж юу магад. Бөмбөр байдаггүй харамсалтай байна. Түгшүүрийн дохиогоор цугларах байсан юм! гэж үхээнц дуугарав.

	Өндөрлөг дээр цөм цугларч эвгүй сониныг хэлэлцэж эхлэхэд хавийн бараа тасраагүй байлаа. Удаан маргалдсаны эцэст замаа буруулан хавцлаар өнгөрч дараа нь Тоба уулын зүг эргээд Дарвазагый уулыг шөнө холуур тойрч өглөө болоход аюултай газраас хол очсон байхаар шийдэв.

	Аянчид өглөө эрт хөдөлж болгоомжлох арга хэмжээ гүйцэд авчээ. Илжигний бүх хонхыг авсны гадна нар мандахад хэн ч баяр хөөр болон дуу аялж, дэвхэцсэнгүй. Цөм таг дуугүй, санаа зовуурьтай, цонхигор царайлан алхална.

	Тор хэсгийн ахлагчид:

	— Намайг цэрэгт байхад түгшүүрийн үед таруу явахыг тушаадаг сан. Одоо ч бид бөөн явж болохгүй гэж бодогдоно. Гал нээвэл цөөн хүн алагдана шүү дээ гэхэд тэдний өөр нэг хүн ярианд оролцож

	— Урьд би энүүгээр явж байсан. Дээрэмчид бидэнд хоёр удаа довтолж тэлээний тасам хүртэл булааж авсан юм. Зам ихэнхдээ жалга хавцлаар өнгөрнө. Зарим газраа ганц хүн арай чүү багтахаар нарийхан. Илжигний чих, сүүл хоёроос зуурч явах хэрэгтэй. Яаж ийгээд өнгөрөх байлгүй дээ. Тэгэхээр хэсэг хэсгээр явах ямар ч боломж байхгүй гэж хүүрнэв.

	Үдэш орой аянчид буудалламагц хэсгийн ахлагч нар буутай хүмүүстэй хамтран найдвартай хамгаалалт зохион байгуулах ажлыг хэлэлцэхээр тэдэн дээр очиход буутай хүмүүсийн нэг:

	— Би буудах бодолгүй байна. Буугаа гэртээ орхивол өвөл алга болж магадгүй гэж авсан юм. Тэгээд ч дөнгөж гуравхан сумтай. Хоёрт, буугаа илжгээр солих санаатай юм сан. Илжигтэй бол олз илүү олдоно шүү дээ гэсэнд тэд:

	— Заавал буудах албатай биш шүү дээ. Буу хараад л хүн айна. Аянчдын дотор та нарынхаас өөр буу алга байна. Бидний ганц найдвар гэдгээ та нар ойлгооч гэж дургүйцэн хэлэв.

	Буутай хүмүүсийн бардам зан хөдөлж дээрэмчдийг махан овоо болгоно гэж онгирлоо.

	Дээрэмчдийн сураг авчирсан хар сахалт ч тэр зөвлөгөөнд оролцож эгзэг гарах бүрд кораныг дурсан заавар зөвлөгөө өгөх аж. Тэр:

	— Азаар бид цөм лалын шашинтан нийлсэн байна. Би буурьтай толгой ламын шавь хүн. Өдөр бүр номын дагуу таван удаа ухиал хийж мөргөл үйлддэг. Чин үнэнч лалын шашинтан та бүхнээ дээрэм, хүчирхийллээс аврахыг хичээж замчилж өгье. Дээрэмчидтэй тааралдалгүй өнгөрөх замыг би мэднэ. Бурхан өршөөг. Бид тэдэнтэй үйлийн үрээр халз учирлаа ч гэсэн нэгийгээ үзнэ гэж байлаа.

	Хар сахалтын үг, буутай хүмүүсийн зориг, хөсөг бараадагсдын урмыг сэргээжээ. Түүдэг галыг нүднээс далд гүн жалга, хотгор газарт асааж байхаар тохиролцов. Өглөө болж аянчид хөдлөхдөө цөм анир чимээгүй, дуу гаргахгүйг хичээн хөлөө хөнгөн тавьж явлаа. Арван нэгэн цагийн хэрд тэд уулын хавцалд оров. Хүмүүс төдийгүй, илжигнүүд амьсгал даран гэлдрэх шиг санагдана. Буутай хүмүүс түрүүлэн асга чулууны ар өвөрт нуугдан урагшилна.

	Өчүүхэн чимээ гарах бүрд цөм сандран эргэн тойрныг ажиглах ажээ. Хавцалд орсноос хойш хорь шахам минут өнгөрсөн атал төгсөх янз огт үгүй байлаа. Гэнэт буу тас тасхийж хавцлыг утаа бүрхэхэд нийтээр түйвэн, илжиг орилолдож, шархдагсдын гинших, орилох дуу хадав. Хоргодох газар байсангүй. Утаа замхармагц нэг хүн:

	— Байр байрандаа зогс! Битгий хөдөл. Тэгвэл цус асгаралгүй өнгөрнө шүү гэхэд эргэн тойрон чимээ тасарч эл хуль мэт болов. Хүмүүс айсандаа хөшиж орхижээ. Зарим хүн ухаан алдан хөсөр унав. Нөгөө дуу дахин сонстож:

	— Бие биеийнхээ гарыг хүл! гэж бархирахад цөм учраа олохгүй балмагдсандаа хөдлөх ч чадалгүй болжээ.

	Хөсөг дагагсдын нэг нөгөөдөө:

	— Биднээс авах юм юу байх вэ дээ. Амьд гарч хувцастайгаа хоцорвол боллоо. Яриаг нь сонсвол дээрэмчид вардак овогтон юм шиг байна гэж сулхан хэлэв.

	Шархдагсдын гинших, ёолох дуу улам чангарч нэг хүн, «Ус, ус өгөөч» гэж гиншихэд, өөр нэг нь «Ээж ээ, би үхлээ!» гэж гурав дахь нь «Бушуухан үхээд орхих юм сан!» гэнэ. Буу дахин тачигнав. Энэ удаа буун дуу цувааны толгойн зүгээс гарчээ. Зэвсэг бүхий хөсөг бараадагсад буудсан нь тодорхой болов. Хагас цаг ч болоогүй байтал тэд сумаа дуусаад зугтаж арай гэж амь гарав.

	— Хөөе, хөсөг бараадагсад аа, цөм нэг дор бөөгнөрцгөө! гэх ширүүн дуу сонстов.

	Чулуу өнхрөх чимээ гармагц хоёр дээрэмчин хавцал руу бууж ирэх нь үзэгдлээ. Тэд хавцлын бараг ёроолд хүрээд том чулууны ард нуугдтал дээрээс нэг хүн:

	— Хэн ч алга! Ажлаа эхэл! гэж хашхирлаа.

	Дээрэмчид идэрхэн залуус ажээ. Тэд арьс нөмөрч, хөлөө бөсөөр ороосон боловч мөрөө давсан урт дайз зүүсэн тул нэн сүртэй үзэгдэнэ. Хөсөг бараадагсад тушаал ёсоор нэг дор цугларсанд дээрэмчид тэднийг нэгжлээ. Түдэлгүй үлдсэн дээрэмчид хавцалд бууж ирлээ. Тэд арван тавуул байв. Цөм сахлаа урт ургуулжээ. Тэднээс дөнгөж арав нь буутай байсан юм санж. Толгойлогч нь бололтой хүн хүзүүндээ жижгэвтэр ширэн цүнх зүүж дотор нь «Далайл-уль-хайрат1» хийсэн байв. Дээрэмчдийн толгойлогч:

	— Та минь битгий эмээгтүн! Алагдаж шархадсан хүмүүсээ тэнд горхины эрэгт аваачиж тавьцгаа. Өөр ертөнцөд цангасан хүн очиж болохгүй. Амьд байгааг нь сайтар ундал гэж зандрав.

	Дээрэмчид тэднийг бүслээд нэгжиж эхэллээ. Толгойн ороолт, бүсийг хүртэл барьж дарж шалгана.

	Нэг дээрэмчин:

	— Гэдэс өлсөж байгаа шүү! Талхыг нь хураа! гэхэд өөр нэг нь залгаж:

	— Өөдтэй хувцас байвал салгаж ав гэлээ.

	Тор эгнэн зогссон хүнийг тоолтол хоёр зуун жар байв. Хоёр хүн алагдаж зургаа шархаджээ. Торын аз дайрахад огт гэмтсэнгүй.

	— Хувцас хунарыг доор нь хий. Хэн дуртай нь аваад өмсчихнө. Дээрээс нь гурил, бусад хүнсийг овоол. Яг хоёр өдөр хүрэлцэх гурил ав. Бидний замд малчдын тосгон байгаа. Тэд баян улс хойно тэднээс гурил нэмж аваад малаас нь ахиухан хөөж аваачна. Хөсөг бараадсан эднээс юу авах бил ээ? Эвэршсэн гараас өөр эдэнд юу ч байхгүй юм чинь гэж толгойлогч захирав.

	Дээрэмчид тэдэн рүү буудсан этгээдүүдийг барьж чадаагүйдээ хорсож байсан боловч бууг нь олзолсондоо сэтгэл тайтгарчээ. Нэг дээрэмчин харцаа Тор дээр тогтоосноо дээлийг нь тайлж авахаар гар сунгахад Тор дээлдээ улам шигдэж

	— Албал ч ал, дээлээ яасан ч өгөхгүй! Дээлгүй бол би хөлдөж үхнэ шүү дээ гэж шийдэмгий хэлэв. Тэр хархүү буугаа мөрнөөс мултлаад Торыг зүйл дуусгахыг завдангуут өөр дээрэмчин хорьж 

	— Юунд энийг алах гэв? гэвэл

	— Дээлээ өгөх дургүй байхаар нь гэж хариулсанд

	— Далан нөхөөс болсон дээлийн төлөө сум зарах гээ юу? Чамд дээл биш, энэний царай зүс таалагдсангүйеэ дээ? Тэгвэл чулуугаар толгойг нь бяцлаад орхичих! гэж хэллээ.

	Цаг урагшилсаар үдийн нэг цагийн үе болжээ.

	Дээрэмчдийн толгойлогч:

	— Больцгоо! Эднээс авах юм дуусаж. Харин дэмий хүн алах хэрэггүй, нүгэл болно! Олзоо дараа хуваая! гэж бархирснаа хөсөг бараадагсдад хандан:

	— Биднийг уучлаарай. Амьдрахын эрхэнд та нарыг дээрэмдэх баатай боллоо. Гэр бүлээ бид ямар нэг аргаар тэжээх хэрэгтэй шүү дээ. Бурхан тэнгэр бидний залбирлыг сонсож хэлтрүүлж юу магад. Харин та нар Пуштунистан очоод их мөнгө олох болтугай. Буцахдаа биднээс айлтгүй, дахин та нарт гар хүрэхгүй. Алагдсан нөхдөө оршуулцгаа. Зам нь өлзийтэй болтугай! гэв.

	Тор дээрэмдсэн зүйлийг боон нуруундаа үүрч байгаа хүнийг хараад нөгөө замчилъя гэсэн хар сахалт мөнийг гэнэт таниад тэсэлгүй

	— Чи чинь ийм замчин байсан байх нь ээ! Эсвэл би чамайг өөр хүнтэй андуурч байна уу? Яасан сайхан ярьж, бурханд хичээнгүй залбирч байлаа чи! Нэг мэдэх нь ээ дээрэмчдийн сүрэгт орчихсон байв уу, хуухай?! гэж хилэгнэн дуу алдахад толгойлогч нь хар сахалтын өмнөөс:

	— Заль мэх хэрэглэхээс аргагүй болох цаг ирэх юм. Тэгэхгүй бол амь зууж чадахгүй болно шүү дээ. Ядуус юутай сан бил ээ! Өнөөдрийн олз ч маруухан боллоо гэж хариулав.

	Дээрэмчид Торын алчуурынхаа үзүүрт нууцлан зангидаж, аминаас дутуугүй хямгадаж явсан хэдэн зоосыг булааж авав. Ингэхийг мэдсэн бол аль хэдийнээ мах, хүнс юм уу, хувцасны юм авах байж! «Харамласан юм хар нохойны хоол» гэж үнэн ажээ.

	Шархдагсад голын эрэг дээр чанга дуугаар ёолж гиншинэ. Тэдний дотор «хамаргүй», хэсгийн ахлагч нар байлаа.

	Шархдагсдын манаачаар тавигдсан хоёр дээрэмчин:

	— Дуугаа аяд, битгий хашхир гэж тэднийг аргадна. Тэдний толгойлогч;

	— Энэ хувцас хунарыг гол дээр аваачиж сайтар нэгж, эм олдож юу магад. Ухиал хийх цаг ч боллоо. Залбирал үйлдээд хөдөлье гэж шийдэв.

	Нэг шархтан шаналан атиралдах зуур

	— Хүн дээрэмдэж, амь насыг нь бүрэлгэчхээд залбирах хэрэг байна уу? гэж асуусанд нэг дээрэмчин:

	— Солиорохоо боль! Нэгэнт дээрэм хийж байгаа хойно сүсэгтэн биш болсон гэж бод оо юу, чөтгөр алгадмар чамайг! Зүгээр байхгүй бол зовлонгоос чинь одоохон нэгмөсөн ангижруулчихна шүү! гэж зандарвал толгойлогч нь:

	— Хүүр, шархтныг эндээс зайлуул. Арай дээхэн өөр нэг булаг бий. Тийш нь зөөж аваач. Бид эндээ олзоо хувааж ухиал залбирал үйлдэнэ гэж тушаав.

	Хүүхдүүд айсандаа чичрэн бие биеэ бүлтийн харна. Өдийд хавцлын ёроол бараг хуурай болдог учир аян замын хүний хөлд мөлчийсөн том жижиг чулуу ялгаран зам танихад амархан аж.

	Аянчдын цуваа өдрийн гурван цагийн хэрд дээд булагт хүрч буудаллаад түдэлгүй үхэгсэд, шархдагсдаа үүрч тэндээ авчрав. Тэдний төрөл садан уйлж орилолдон сүйд боллоо.

	Хэсгийн ахлагч:

	— Тэр хөөрхийг харж байна уу? «Хамаргүй» мөн байна! Их шаналж байна. Цус их алдсан, удахгүй байх шүү. Хажуу тийш болгож сүүлчийн үгийг нь асуу. Өр, авлагатай ч байж магадгүй. Тийм бол хэлж сэтгэлээ тайвшруулаг. Өнгөрөхөөр нь заавал коран судраас унших хэрэгтэй гэж хэллээ.

	Үхэлтэй халз учирсан хүмүүс өлсөх, ундаасахыг умартаж ядарснаа ч мэдэхгүй болжээ.

	Хэсгийн ахлагч үргэлжлүүлэн

	— Эд нар маань зовж нас барлаа. Тэгэхээр ёс журам үйлдэх явдалгүй, цөмийг нэг дор оршуулна. «Хамаргүй» өнгөрвөл цуг оршуулна биз. Шаналж үхнэ гэдэг аз юм шүү дээ. Ийм үхэл диваажинд очих замыг нээдэг ёстой гэв.

	Алагдаж, шархдагсдын төрөл садан уйлж гашуудахыг хараад бусад хүмүүс уйлагнана. Ямар гай дайрсныг тэд сая л тодорхой ойлгожээ.

	— Бид гол замаас гараагүй бол яах ч үгүй байсан юм. Зам төөрүүлсэн хижгийг аллах ниргэх болтугай. Харахад тийм сүжигтэй, гүндүүгүй хүн атал адгийн луйварчнаас долоон дор... Хэн тийм этгээд гэж санах бил ээ! гэж Тор ахлагчид хэлтэл ахлагч:

	— «Хамаргүй» өнгөрчихлөө! гэж дуу алдаад чимээгүй болсноо нэлээд тайван дуугаар: — Сайн хүн байсан юм. Хөөрхий минь, гэртээ сүйт хүүхнээ үлдээсэн. Бурхны авралд багтаж хойчийн ертөнцөд жаргал эдлэх болтугай! Мөнгөн ээмгийг авахдаа дээрэмчид чихийг сэт татсан шүү гэж нэмж хэллээ.

	— Лаик руу хар сахалт довтлохыг би харсан. Түрүүнээс хойш шохоорхсон байж таарна. Хүүхнийхээ өгсөн тэр ээмэгт Лаик сүнсгүй хайртай байсан юм гэж Тор үглэнэ.

	Харанхуй болмогц дуу шуу болж, хөл хөдөлгөөн эхлэв. Настнууд залууст мөчир түүж авчрахыг даалгасанд тэд сүх аваад хавцлын бэл зүглэлээ. Түдэлгүй сүх хангинан мөчир хугарах чимээ эргэн тойронд хадав.

	— Одоохон гал түлэх хэрэгтэй. Хөлдөх нь байна шүү гэж шархтай ахлагч яаруулна.

	Тор түүдэг ноцоогоод эсгий дээлээ тайлж ахлагчийг хучив.

	— Дарвазагыйг дайрч өнгөрсөн ч өөр дээрэмчид довтлох байсан. Хар сахалт үүнийг мэдэж байсан даг. Тэгэхээр та минь, дэмий бачимдахаа больё. Бурхандаа найдан замаа цааш үргэлжлүүлнэ.

	Газар ухаж амь үрэгдэгсдээ байгаа хувцастай нь оршуулахад нэг хархүү алагдсан садныхаа хүний түмэн нөхөөс, сумны нүхтэй хантаазыг тайлан авч өмслөө.

	Зарим хүн шархдагсдыг гэрт нь буцаавал дээр гэхэд бусад нь татгалзаж нэг ахмад хүн:

	— Базаргый хот хүртэл таван өдөр, гэртээ хүртэл дөрвөн өдөр явна. Гэтэл гэрт эм байх биш. Харин Базаргый очсон хойно олдож магадгүй. Хотод бас эмч бий шүү дээ. Цааш явах зөн татаад байна. Та нар шархдагсдын урмыг сэргээхийн оронд хугалж олныг түйвээнд оруулж байна шүү гэж зэмлэв.

	Тор, ахлагч хоёр зэрэгцэн хэвтэнэ. Ахлагчийн дэргэд хөөтэй хар данх тавьжээ.

	— Би энэ замаар мөн ч олон явсан даа. Бут, чулуу болгоныг андахгүй. Суурин, ус тааралдахгүй хоёр хоног явах газар бий. Цаашлах тусам улам ховордоно. Тийм газар замаа сунгуу явахаас аргагүй. Нэг илжигний ачаа буулгаж шархтнуудыг суулга. Би өөрийнхөө илжгийг унамз. Харин ачааг манай хэсгийн залуус авч яваг. Бусад хэсэг шархдагсдынхаа талаар санаа тавих байлгүй.

	Аянчид суурин газраас хол буудалласан тул хоол хүнс худалдан авах газар байсангүй, хүмүүс өлсөж зүдэрнэ. Нэг хижээл хүн:

	— Цөм цааш явах болсон. Бид маргаж маргаж тэгж шийдлээ. Өглөөгүүр хөдөлнө. Гурван өдрийн дараа Тоба уул хүрэхэд суурин бий. Нэг илжгээ юм хумтай нь зараад хүнс авч шархтнаа хооллоно гэвэл Тор ахлагчаас:

	— Дээрэмчид яагаад бидний илжгийг авсангүй вэ? Сонин юм аа! гэж асуусанд

	— Тэд чинь чоно шиг уул, модонд хэрж явдаг улс. Илжиг тэнд явж чадахгүй. Хөөрхий ядуус новшоо яаж өөрсдөө үүрч явах вэ гэж биднийг өрөвдлөө гэж чи бодов уу? гэж хариулав.

	Тэдний хэсэг үдэш зөвхөн хүүхдээ хооллоод бусад нь өлсгөлөн хоцорчээ.

	— Чи босож жаахан бяслаг, гурил гуйж ирээч. Маргааш дахин хөлөө даахгүй болно шүү дээ. Би явъя гэхэд хөдлөх ч тэнхээ алга. Бие чичрээд горьгүй гэж хэсгийн ахлагч үглэнэ.

	 

	* * *

	 

	Маргааш нь нар дөнгөж гармагц ачаалж, шархдагсдаа илжиг унуулаад чимээ аниргүйхэн замдаа орлоо. Хавцлаас гарч ойр зуур яваад дахин нэг хавцалд оров. Энэ хавцал өнгөрөхөд тал эхэлнэ гэдгийг цөм мэдэх болжээ.

	Тор явдал дундаа өврөөсөө байсхийгээд л бингийн хугархай гаргахдаа сонгино өгөх болов уу гэж горьдон энэ тэрийг ээлжлэн харна. Сонгинотой бингээс амттай юу байх бил ээ? Урьд өдрийн үйл явдлыг санах бүр Торын айдас хүрч, чичирнэ. Дээлээ харамлан амиа гарздах байснаа бодон өөрийнхөө тэнэгийг гайхаж явлаа.

	Нар үүлний цаана нэг орж, нэг цухуйна. Хүйтэрч эхлэхэд гал түлэх юм байсангүй. Хүйтэнд шархтай хүмүүс улам ч шанална. Өдөр барагдах үеэр хоёр ухаа үзэгдэв. Ухаагийн хооронд өтгөн ногоо ургасан хөндий налайж, булгийн ус тольтоно.

	— Ахлагч та чийрэг хүн юм. Бусад шархтантай зүйрлэх юм биш. Өнгө зүс ч орчхож. Бурхны ивээлээр та эрүүл саруул яваарай. Таныг илжиг унаснаас хойш юм хумаа үүрч яваад бидний тэнхээ барагдаж гүйцлээ гээд Тор дуугүй болов.

	Үдшийн цагаар дуу дуулж, яриа дэлгэдэг хүн алга болж түүдэг ч цөөн асаажээ. 

	Хэсгийн ахлагч үглэн:

	— Уржнан жил дээрэмчид яг энд биднийг бүслэн авч аянчдыг тоносон боловч азаар хүн алаагүй юм шүү гэнэ.

	Дараачийн өдөр ус ч үгүй, түлээ ч үгүй маш хэцүү байлаа. Эргэн тойрон эл хуль тал цэлийнэ. Үдийн аагим халуун эхлэх үеэр эзгүй талд хоёр худгийн бараа үзэгдэв. Тэр нутгийг «Чонын худаг» гэж нийтээр нэрлэдэг билээ. Бороо цутгасны дараах шиг булингартай усанд нь хорхой шавж үймнэ. Гэвч ангасан хүмүүс тэр давслаг уснаас жимсний шүүс уух мэт амтархан залгилав. Аянчид тэнд үдэлж гал түлээд нэлээд хөөр хөгжилтэй боллоо.

	Хэсгийн ахлагч,

	— Маргааш бид ахиухан явж чадвал Тоба ууланд лав хүрнэ. Тэндээс хонь худалдан авч идэж болно. Миний бие их сульдсан байна. Тобагаас цааш Базаргый хүрэхэд ганцхан өдрийн зам бий. Тэнд хүрвэл эм тан олдож юу магад гэж Торт хэлжээ.

	Гэнэт дуу шуу хадав. Хүмүүс хашхиралдан, уйлж бархирч байлаа. Царайлаг, эрэлхэг хоёр залуухан хархүү шарх даалгүй өнгөрсөн юм санжээ. Аянчид дахин уруу царайлав. Тэд, хоёр залууг хэдий хүнд шархтай боловч амьд гарна гэж эцсийн мөч хүртэл нь итгэж байжээ.

	Өдөр ирэх тутам цаг хүйтэрсээр байлаа. Гэнэт цас орох вий хэмээн цөм санаа зовно. Цас бол ядарч туйлдсан, хувцас хунаргүй шахам хүнд үхлийн аюултайг энэ хүмүүс өөрийн биеэр мэдэх болсон билээ.

	Хэсгийн ахлагч шархадсанаас хойш түүний бүх ажлыг Тор үүрч хуучин ахлагчийн хэлсэн бүхнийг хичээнгүй биелүүлж явав. Бусад нь балмагдаж гиюүрсэн хэвээр ажээ. 

	Тор бүх ажлыг хийн гурил зуурна, бин хайрна, мөчир түүж авчирна. Ажил хийхийг хэнээс ч шаардахгүй харин,

	— Сэтгэлээр унаж болохгүй. Амьдралд юу ч тохиолдож болно гэж үргэлж хэлдэг байлаа.

	Өглөөгүүр замд ороход хүн бүрийг Тоба хүрэх сэн гэдэг цорын ганц хүсэл эзэмдэж байв. Үнэхээр ч тэд тэр үдэш Тоба ууланд хүрлээ. Гурван өдөр туулсан нүцгэн тал ард хоцорчээ.

	Бүр үд хавьд хэсгийн ахлагч:

	— Тэр хотгорыг харж байна уу? Манай улсын хил шүү дээ. Түүнээс цааш бид пуштунчүүдийн нутгаар замнана гэж нөхдөдөө хэлэв.

	Буудалласны дараа Тор хэсгийнхээ залууст хандан:

	— Айхтар үүл гарч байна. Түлш ахиухан бэлдэх хэрэгтэй. Энд овоо элбэг юм гэхэд ахлагч:

	— Зөв, түлээ их шаардагдана. Тоба уулын цас зун ч арилдаггүй. Тэгээд аянчдыг цас дарах нь цөөнгүй байдаг юм. Одоо намар орой болчхоод байгааг хэлэх үү гэж Торыг дэмжив.

	Өдөр аажим шувтарч цасны хөхөмдөг үүл нүүн хүйтэн салхи хавирга нэвт үлээнэ. Аянчид салхи исгэрэхийг сэтгэл түгшүүртэй чагнан шөнө болтол мөчир түүгээд бүр орой цайгаа уув.

	Үнэхээр ч цас орлоо. Чимээ анир тасарч хүмүүс гал тойрон сууцгаана. Тэдний хувьд цас дээрэмчидтэй зүйрлэшгүй зовлон билээ.

	Түүдгийн дэргэд хэвтсэн ахлагч:

	— Дүү минь! Бурхан буяныг санаж дээлээрээ намайг хучаач. Нуруу царцаж байх шиг байна. Энд нүүр халуу оргихоос цаашгүй юм. Хөнжил минь нэвт норж дулаацуулах байтугай биед наалдан хөлдөж эхэллээ гэсэнд Тор түүнийг дээлээрээ хучаад хөнжлийг нь авч галын дэргэд дэлгэн өлгөв. Цас улам ширүүсэж хүмүүс нуруу, элгээ ээлжлэн галд хатаана.

	Түүдэг хүчтэй дүрэлзэн асаж аянчдын уруу царайг тод гэрэлтүүлэх ажээ. Мод тачигнан асахаас өөр чимээ эс сонсогдоход цөм талын шуурганд хувь заяагаа даатган бууж өгсөн мэт санагдана.

	Цас хоёр хоног тувт орж эргэн тойрон хунгар тогтсон учир цааш хөдлөх боломж тасарчээ. Аянчдын түлш барагдан хоол хүнс дууссан байлаа. Ойр хавьд толгой хоргодох байшин сав ч байсангүй. Хэдэн нуранги оромжид бүтэн хагас өдөр явж хүрэх боловч тэндээс хоол олно гэдэг бараг боломжгүй билээ.

	Гурав дахь хоног дээрээ тэнгэр цэлмэхэд аянчид сэтгэл амсхийж хэсгээс хэсэг дамжин гурил зээл гуйхаар явцгаав. Гурван хүн хөлдөж, таван илжиг үхсэн нь үдийн өмнөхөн мэдэгдлээ. Нэг илжиг зургаа, долоон хүний тээшийг ачиж явсан тул гурван илжиг хорогдсон явдал хүнд зовлон нэмжээ. Харин илжигний арьс шагайвч болж тус хүргэлээ. Тийм боловч олон хүн хөл нүцгэн хэвээр хоцров. Явах тэнхээтэй хүн үгүй байсан боловч өлсөж үхэх аюул тэднийг арга буюу дийлж шагайвчтай хэдийгээ дулаалан зам гаргуулахаар урагш илгээхэд хүргэжээ. Гуталтай болох аз дутсан олон хүний нэг нь Тор байлаа. Нүцгэн хөл хэсэг халуу оргисноо мэдээ алджээ. 

	Хавцал ойрхон харагдана. Намрын сүүлчээр тэнд шалбааг заавал байдаг билээ. Цас туулснаас усан дотуур явбал арай дулаан байдаг юм. Хөлөө хөлдөөсөн дөрвөн хүн чадал барагдан унаад өгөв. Нэг нь үхэж бусад гурвыг илжиг, хүн ээлжлэн авч явлаа. Хавцалд нөмөртэй том үхэр чулуу олон, буудаллавал тун зохимжтой авч өлсгөлөн тэднийг цааш намнав. Аянчид нэлээд хол яваад дараачийн хавцалд иртэл цас бага, бут бургасанд хунгаргүй байсанд тэнд түр амсхийхээр шийджээ. Хөлөө хөлдөөж, бас хатгалгаа авсан нэг хархүү нас барахад дор нь оршуулав. Дараа нь гал түлж, ахлагч бин хайрч эхлэв.

	— Миний дээл аминд орлоо. Бөндгөрөө эс хайрлан дээрэмчдэд өгөөгүй минь хэрэг болж. Дээлтэй байсны хүчинд хормойгоо тайрч хөлөө баглаагүй бол өдийд тасарчихсан байхгүй юу! Хоёр жил цэрэг гутал өмссөн биш бие булбарай болчихдог байна шүү гэж Торыг хэлбэл ахлагч,

	— Харин надад баярлавал зохино. Чи өөрөө ухаан хүрэхгүй байсан шүү дээ гэсэнд Тор:

	— Намайг дээлээ өгөөгүй бол та ч муугаа үзэж хүйтэн, цасанд хөлдөж үхэх байсан нь гарцаагүй. Бурхны авралаар илжиг чинь үхэж өөрөө амьд мэнд гарч, та, гэж хариулахад хоёул инээвхийлжээ.

	Аянчид шөнө туж яваад маргааш нь уулын өмнө биеийн бэлд Баршар тосгоны дэргэд буудаллав. Энд цасгүй, намрын шар нар ээж байлаа. Өөр юу хүсэх бил ээ? Гэтэл тэдний идэх юм аль хэдийн дууссан учир сэтгэл өвдөх ажээ.

	Ахлагч хонь худалдаж авахаар хэдэн залуустай тосгон ороход бусад нь гурилын эрэлд явав.

	Нар мандаагүй байтал шаравтар ногоон хувцас, барвагар сахалтай гурван морьтон малын хөлийн татвар хураахаар ташаан дээрээ бороохой санжгануулсаар аянчид дээр хүрч ирлээ. Тэд хэчнээн буутай болохоо хэл гэж шаардаад тосгон руу хүн илгээж татварын хэмжээ тохиролц гэж даалгав.

	«Илжиггүй надад сайн боллоо. Мөнгө төлөхгүй нь» гэж Тор дотроо баярлана. Тэдэнд ердөө л хорин хоёр илжиг үлдсэн байжээ. Аянчид үүр цүүрээр замд саадгүй хөдлөхийн тулд мөнгөө түргэн цуглуулаад тосгон руу явуулав.

	Дараагийн шөнө аянчид Базаргый хотод тулж очоод бууж амжаагүй байтал цагдаа нар угтан ирж нэгжин буу зэвсэг, хар тамхи хайлаа. Үүний дараа аянчид хотоор тарж хэсээд шөнө болоход талх барих ил пийшингүүд дээр гарч нойрсжээ.

	Өглөөгүүр Тор,

	— Бид бүх зовлонг амссан ч бурхны авралаар амьд үлдлээ. Бин худалдан авч гуйлгачдад тараах юм сан. Харин хаанаас олъё доо гэхэд ахлагч:

	— Гар нь эвэршээгүй, хөл нь холгоогүй, тэгээд дээрэмдүүлэхийг мэддэггүй, даарч зовдоггүй, тохилог байшин дотор тос гурилаар гулгин тайван амьдардаг хүмүүс л өглөг өгвөл өгдөг юм байгаа биз. Харин чи өглөг тараахын оронд тэрийгээ бор ходоодондоо хийвэл барав гэж зэмлэв.

	Тор юу ч дуугаралгүй гурилын мухлагт очоод буцаж ирэхэд ахлагч:

	— Чи хүүхэд шиг юм. Өчигдөр бинд зөндөө мөнгө үрсэн. Бин гэдэс цатгадаггүйг хэн боловч мэднэ шүү дээ. Эндхийн бингийн амт сайхан. Идэх тусам улам хорхой хөдөлгөнө. Бидний хайрдаг хатуу усан бинг идье ч гэсэн явахгүй гэлээ.

	Ахлагчийн зөв байлаа. Тор буудайн бинд үнэхээр хоёр хагас афгани зарсан юм. Хүслээ хазаарлаж сурах хэрэгтэй ажээ.

	— Ер нь ядуу хүн болж төрөх хэрэг алга! Би насан турш буудайн бин цадтал идэж үзсэнгүй. Бусад ядуус ч ижил юм билээ. Би асуусан. Өчигдөр бин авсандаа харамсах юм надад алга. Нэг удаа сэтгэл ханаа биз. Нэг өдөр хоёрыг идсэн шүү. Одоо үхэн үхтлээ сайхан бингийн амт санаж явах болсон.

	Ахлагч хайруулд гурил хийв. Тор дээрээс нь ус хийлээ. Дараа нь ахлагч халааснаасаа хатуу давс гаргаж бутлуулахаар Торт өгөв. Пийшингийн дэргэд тавь орчим аянчин цугларчээ. Пийшингийн эзэн том модон гампанз дээр бин бэлдэн хүрзээр пийшингийн мухарт тавих хооронд ажилчидтайгаа үргэлж ярилцан янз бүрийн заавар өгнө.

	Эзний хажууд нэл цагаан хувцастай лам суужээ. Эзэн ламтантай байн байн яриа дэлгэхдээ мэхэлзэн гуайлна. Ламтан тостой бүтээлэг дээр тавьсан бүлээхэн хоёр бин, савтай махан хуурганаас ховдоглон идэх зуур тогтож ядсан харцаар ийш тийш гөлөлзөн ширтэнэ. Аянчид түүнийг огтхон ч эс анхаарах ажээ. Ламтан өөрийгөө хүндэлж үзсэнгүй гэж уурлан өнөө цаг, өнөөгийн хүнийг эх адаггүй хараан зүхнэ.

	— Энэ ламд бурхнаас гуйх юм даанч алга. Байдал ихэмсэг, бие эрүүл, хоол гудрахаас өөр хийх ажил ч мэдэхгүй хүн байна. Гэтэл ядуус бид амь зуухын тулд тэнүүчилж насаа барах юм. Амьдралдаа ийм хүн мөн ч олныг үзлээ, тэднээс сургаал ч их сонслоо! Ер нь энэ лам юун хүн юм бол? Мэдэх юм сан гэж Торын хэлэхэд ахлагч түүхий бин алгаар тэнийлгэх зуур,

	— Сартор ноёны дотнын хүн. Энэ ламаас гадна хоёр, гурван ийм туслагч ноёнд үйлчилдэг юм билээ. Эд санаснаа үйлдэж явдаг ёстой захиргаагүй хүмүүс, ажилчдыг гоё сайхан үгээр хуурч эзэд ноёдод зүтгэхийг ятгана. Өнгөрсөн жил бил үү, эсвэл уржнан ч бил үү, миний үеэл дүү яг энэнд хөлслөгдөж байгаад сүүлд нь энэ тэр олон шалтгаанаар улаан мөнгө авалгүй салсан юм. Тэгээд хөөрхий минь гутарч үхсэн шүү. Ламтан одоохон бурхны номлолоос уншин Сартор ноёныг магтаж эхлэхийг чи өөрөө сонсоно. Би ийм хуурамч сүсэгтнүүдийг андахаа больсон. Цагаан юмыг хар, харыг цагаан гэхдээ нүд далдирахгүй байж чаддаг улс гэж хариу хэлэв.

	Хөсөг бараадаж нутгаас гарсан олон ядуус хэдэн өдрийн хойно Кветт хэмээх том хотыг чиглэжээ. Мөнгөтэй нэг нь ачааны машин, автобусанд сууж бусад нь ганц нэгээрээ, хэд гурваараа гэлдрэв. Тор ахлагч хоёр замд цуг гарлаа. Тэд замдаа ядуусын жирийн яриа дэлгэн элбэг идээ хоол, өгөөмөр бэлэгтэй байсан хуримыг магтан дурсаж, хоол муутай өнгөрсөн дурсгал хүндэтгэх өдрийг харааж явна. Тосгон суурин тааралдах нь олширч талх олж авах, айлд гуйж, эсвэл сүмд бууж хоног өнгөрөөх бололцоотой болжээ. Хүнс барагдахыг тэд аймшигтай зүйлд тооцохоо больсон байлаа. Дараачийн өдөр Кветт хот хүрэхэд ахлагч түүнийг дуртай юмаа худалдан авч болох сайхан хот гэж магтсанд Тор:

	— Тэр ч тийм байж. Гэвч мөнгө хаана байна? гэж асууснаа

	— Ногооны зах дээр хэрэгтэй бүхэн цөм байна. Дэлхий гэдэг баян юм даа! Улаан, шар лууван хүртэл байгааг нь! Үгээгүй хүн өчүүхэн юманд ханана! Гурван жилийн өмнө би энд ирсэн. Хэдэн залуус бид энэ зах дээр ирж гэдэс гарсан сан. Мухлагийн эзэд биднийг дооглож байхыг сонсоход гомдмоор байсан шүү. Тэд биднийг юу ч олсон ялгах юмгүй ялаа шиг гудардаг амьтад, та нар хальс, навч ч үлдээлгүй идэх юм гэж доромжилж байсан. Бид яах юм бэ! Өлсгөлөн хойно тэгэхээс яах вэ. Энэ удаа ч өлсгөлөнд хөөгдөж энд ирлээ. Эс тэгвэл өвөл тулчхаад байхад хаанаас гэр орноо орхиж явах вэ дээ? гэж хариулж билээ.

	Ахлагч, Тор хоёул бие биеэс үл сална. Бусад нь цөм хотоор тарж явжээ. Тэр хоёр өмнө нь юм олж идээгүй байлаа. Ахлагч Торын зүдэрсэн царайг ширтэн

	— Тор минь жаахан тэсэж үз. Болох байлгүй дээ. Хөлсний ажилчид элсүүлэхээр олон хүн хот орж ирсэн сурагтай. Урьдчилгаа овоо өгч байгаа гэнэ. Бид хоёрт ч олдохыг хэн байг гэх вэ. Тэгвэл ч ханатал идэж авна шүү. Ижил хүмүүс олж нийлэх юм сан. Олуулаа байвал ажил олоход ч амар, урьдчилгаа нэхсэн ч айлтгүй гэж тайвшруулахыг оролдоно.

	Хоёул ажил эрсэн хэдэн хүнтэй нийллээ. Тэдний дотор юм бүхнийг мэддэг, сайхан ярьж чаддаг нэг залуу гоц харагдана. Түүнийг Жергуль гэдэг бөгөөд мөн л аянчдыг дагаж иржээ. Жергуль, Тор, ахлагч хоёрын их зовж зүдэрснийг мэдмэгц өрөвдөж ах дүү шигээ дотночлон, ажилд авч урьдчилгаа олгох хүнд цуг очихыг даруй зөвшөөрөөд

	— Эв нэгдэл маш чухал. Биднийг бат нягтралтай байвал тэд бидний эрхийг хясаж зүрхлэхгүй. Нэгийг маань гомдоовол бусад нь ажлаа орхиод явчихна. Ажилчид нэгдэж чадвал бүх дэлхий тэднийх болно. Тэр цагт үгээгүйчүүд аз жаргалтай золгоно гэхэд Тор:

	— Ажилчдын зовлонг ойлгодог үнэхээр сайн хүн юм даа. Түүний ажилд ороход хоёул дагаад зүтгэе гэвэл ахлагч инээмсэглэн

	— Тэр чинь бичиг үсэг сураад хар ажлаас хөндийрсөн болохоос биш угийн ажилчин хүн юм шүү дээ. Хар ажилд орсон хойноо тэр зовно доо гэж хариулав.

	Тэд хотоор хамт тэнүүчлэн ажил хайх болжээ. Бин хайрах нэг пийшингийн дэргэд ажилчид элсүүлж байгааг сонсоод тийш очтол пийшингийн эзэн ажилчин элсүүлэх хүн цагийн дараа ирэх боловч уг ажлаа орой эхэлнэ гээд

	— Сайн хүн шүү. Урьдчилгааг гар татахгүй өгнө гэж нэмж хэлсэнд хэсгийн ахлагч:

	— Биднийг, ялангуяа Торыг дэндүү их бөөстсөн байна гээд пийшингийн эзэн урьд шөнө дотор унтахыг бидэнд зөвшөөрөөгүй юм. Алив, хотоос гарч горхи юм уу, булаг дээр очиж хир, бөөснөөс салъя. Шөнө үнэхээр унтуулахгүй байна гэв.

	Тэднийг үдэш буцаж ирэхэд ажилчин элсүүлэх хүн ихэвчлэн гурван зуу, наанадаж хоёр зуун хүн авдгаа юуны өмнө сайрхаад сүүлд нь

	— Газар шорооны ажил хийх хүн надад хэрэгтэй. Хүдэр, эрүүл залуусыг авна. Өдөрт арван таван афгани хөлс төлнө. Та нар хүсвэл хоол даасан ч болно. Нэг хүнд хорин таван афгани урьдчилгаа олгоно. Би энд ирээд хэдэн жил болсноос биш уг нь Афганистан нутгийн хүн. Хөлсний ажилчин хэрэглэдэг хүмүүс, ачааны илжигний эздийг би цөмийг сайн таньдаг юм. Та нарын урьдчилгааг итгэл биелүүлж чадах хамгийн нэр хүндтэй нэг хүн бөөнөөр авна. Энэ хэтэрхий булбарай гартай юун хархүү вэ? Хүрз даахгүй дээ. Бичээчээр ажиллах хэрэгтэй хүн юм. Бичиг мэддэг миний нэг садан хэрэгтэй бичиг зохиож, уншиж өгдөг. Тэгэхээр энэ залуу өөр газраас ажил олж хийг. Манай эзэн их сүсэгтэй, мөргөлд алгасахгүй оролцдог. Тиймээс ч сүсэг бишрэлтэй хүмүүст дуртай. Гурван удаа бурхны орон Меккэд бараалхаад ирсэн, хэнийг ч хуруугаар чичихгүй, хөлсийг бүрэн төлдөг буянтан байгаа юм гэж хэлэв.

	Тор ахлагч хоёр түүнд эцэг, өвгийнхөө нэр, тосгон, омгоо хэлээд урьдчилгааны оронд ажил сайн хийхээ амлав. Ажилчин элсүүлсэн хүн байсхийгээд шинэхэн дэвсгэртүүдийн булан цухуйсан тостой түрийвч халааснаасаа гарган нээх зуур

	— Би та нарыг оргохгүй гэж мэдэж байна. Орговол хохь чинь, та нарыг тосгоноос чинь олж авна! Бүх урьдчилгааг та хоёрт өгье. Илжиг хөтлөхийг зөвшөөрнө гэвэл энэ цагаан гартанд арван таван афгани өгөхөөс дөө. Харин бичээчийн ажил олбол эндээс яваарай гэв.

	Энэ мөчид догь хувцас өмссөн залуу ирж түүнд мэхэлзэн

	— Ах аа, тамхи нэрэхэд2 бэлэн боллоо гэсэнд

	— Ямар гашиш3 холив? гэж асуувал

	— Кандагараас Адруханы авчирдгийг гэж хариулав. 

	Эзэн санаа амран суниан эвшээлгээд

	— За тэгээд афганчууд аа, тохиролцов шив дээ? Би одоо бурханд залбираад ирье. Тэгээд ажлаа бодоцгоо. Ажил төрөлтэй бол түргэн амжуул гэхэд өлсөж зовж байсан Тор:

	— Тохирлоо! Урьдчилгаа өгөөдөх. Бид маргааш ирье гэж тэсгэлгүй дуу алдсанд бусад нь дагав. Эзэн мөнгө тоолж Тор ахлагч хоёрт өгвөл нөгөө залуу мөнгөний тоо, мөнгө авсан хүний нэр хаягийг дэвтэрт бичиж авлаа.

	— Энэ хүн мансууруулагч бодис хэрэглэдгээс зайлахгүй гэж Жергуль ахлагчид хэлсэнд Тор:

	— Тэр падгүй. Урьдчилгаа авсан хойно хооллож болох боллоо. Илүү олзтой ажил тааралдвал яваад өгнө шүү гэхэд ахлагч:

	— Борооны улиралд ажилчид элсүүлэхээр энд ирдэг хүмүүс цөм гашиштай тамхи татдаг юм. Тэдний дотор төвшин төлөв хүн нэг ч байхгүй. Яая гэхэв, тэвчихээс биш. Өөр зам алга хойно. Чи биднээс дээр, бичиг үсэг мэднэ. Харин бид уншиж ч, бичиж ч чадахгүй амьтад гэж хариулав.

	Тэднийг маргааш өглөө энэ газраа дахин цугларахад пийшингийн эзэн ажилчин хөлслөн авсан, мөнгөөр баян тэр хүнийг зүйл бүрээр магтан шагшиж

	— Ноёнтон гуай шөнө дундын болон өглөөний мөргөлд ядраад нойрсож байгаа байх. Цагийн дараа хүрээд ирж таарна. Уг нь ноёнтныг цагаас эрт сэрээхгүй юм сан. Нэн сүсэг бишрэлтэй, өө хэлэх аргагүй хүн байгаа юм гэлээ.

	Гучаад тэнэмэл ядуус шинээр нэмэгдэн иржээ. Тэд пийшин тойрон хөлхөнө.

	— Хаана ажиллах юм бэ? Өчигдөр өлссөндөө болоод асуухаа мартчихаж шүү. Дулаан л газар байгаасай билээ гэж ахлагч Жергулиэс сонирхвол шинээр ирэгсдийн нэг ам өрсөн

	— Айлтгүй. Сивыйд очиж ажил хийнэ. Тэндхийн өвөл манай нутгийн хавартай ижил дулаахан гэж хариулав.

	Хөлсний ажилчид нар үзмэгц хоорондоо түлхцэлдэн намрын ялаа мэт ээвэр газар бараадан гүйлдэв. Тор ч тэднээс хоцорсонгүй замдаа нэг хүнийг түлхтэл тэр:

	— Найз минь юундаа чихцэлдэв? Ийм сайн дээлтэй байж цалин гэж явалгүй гэртээ сууж байхгүй! Бас наранд ээх нь! Бид бол өөр хэрэг. Бид шөнө даарч нойргүй хонодог болохоор дулаацах хэрэгтэй байна гэж уцаарлав.

	Ажилчин элсүүлсэн хүний садны залуу гарч ирээд

	— Манай ах засгийн газраас ачааны дөрвөн вагон авах болсон; та бүхнийг илжигтэй хамт ачиж ажлын газарт хүргэнэ; гэм нь нэг, хоёр өдөр хүлээх хэрэгтэй боллоо гээд, — Иймээс бурханд талархаж залбираад хүлээж байцгаа. Ачааны вагоноор явахад суудлынх гэж ярихгүй хямд тусна гэж зарласанд Жергуль уцаарлан

	— Бид энд дэмий даарч бас урьдчилгаа мөнгөө идэж барлаа. Та нар биднээс унааны хөлс авах ёсгүй. Хүнийг илжигтэй цуг ачих чинь багадаад бас биднээс замын хөлс авах санаатай яасан нүнжиггүй амьтад вэ? Ажилчдыг бодно гэж ер байхгүй, ховдоглон хурааж л байвал болох нь тэр! Биднийг суудлын вагоноор одоохон явуулахгүй бол бид ажил хийхгүй, мөнгөтэй болсон хойноо урьдчилгааг чинь эргүүлж өгнө гэвэл ядуус цөм дэмжиж нэг хүн:

	— Зүйтэй, зөв ярьж байна! Даян хорвоо ажилчдын хүчинд дулдуйдаж байдаг юм. Гэтэл та нар биднийг малтай цуг нэг вагонд ачих гэж байх! Ярихгүй! Тэгдэг юм биш. Бид тэгэхийг тэвчихгүй! гэж бархирав.

	Тэр залуу хулчийж авга ахдаа гүйж очоод хошуу өргөхөд ах нь:

	— Бурхан минь, ажилчдын эв нэгдлээс холхон явах юм сан. Тэд нэгдвэл хүчтэй шүү! Шаардлагыг нь зөвшөөрөхгүй бол нохой бөөс шиг тараад алга болчихно. Бид хоосон хоцорно гэсэн үг. Мөнгөө ч олж авахаас өнгөрнө гэж хэлээд гадагш яаран гарвал хөлсний ажилчид түүнийг даруй тойрон авав.

	— Та нарыг илжигтэй цуг ер ачихгүй. Цөмийг чинь суудлын галт тэргээр хүргүүлнэ. Санаа зоволтгүй гэж ойлго!

	Ийм үг сонсмогц ажилчид бага багаар тайвширч эхлэв. Тэднийг уруу татсан гол хүнийг ажил олгогч дүүгээсээ сэм асуухад залуу мэдээгүй тул ойрын үед олж дуулгахаа батлав.

	Галт тэргээр Сивый орж явахдаа ахлагч:

	— Нуруу жаахан дулаацлаа. Манай нутгийнхан дулаан шөнө гэж мэдэхгүй шүү. Чамд дээлийн хэрэг алга боллоо. Ямар даарах биш. Цагийн дараа очих газраа хүрнэ гэв.

	Ахлагчийн үгийг Тор нойрон дундаа бүүр түүр сонсож байснаа дээл гэдэг үг сонсмогц давхийн босоод эмээсэн янзтай ийш тийш харснаа гэмшингүй дуугаар

	— Дээл хулгайлчихлаа гэж бодоод нэгийгээ үзэлцье гэсэн чинь ашгүй мөрөн дээр байх шив гэж бувтнав.

	Ажилчин элсүүлсэн хүний дүү ажилчидтай цуг сууж явжээ. 

	Станц дээр ажилчдыг цуглуулаад

	— Хэдэн цаг амарцгаа. Өглөө эрт ажиллах газар луугаа хөдөлнө. Цаг агаар дулаан байна. Зүдрэхгүй хүрчихнэ гэж зарлалаа.

	Сивыйгээс ажиллах газар хүртэл хорин бээр хол ажээ. Хөлсний ажилчид явган гэлдрэв. Эзний дүү цагаан илжиг унасан боловч тэдний үг яриаг чагнахын тулд жолоогоо зориуд татаж явлаа.

	Тэд үдэш болохын хэрд ажиллах газраа хүрэхэд тэнд тус бүр есөн хүнтэй зургаан бригад сууж байв. Бригад бүр найман илжигтэй аж. Шинээр ирэгсэд ямар янзын ажил хийдэг, жинхэнэ эзэд хэн болохыг хуучин ажилчдаас асуусанд хэдэн хүн ажлын нөхцөлийг зэрэг зэрэг магтаж гарав.

	— Эдний үгэнд битгий үнэмш. Эздэдээ долигонож тэдний заавраар ингэж магтаж байгаа юм. Үнэндээ бол ажил олгодог хүмүүс, тэдний туслах нар гаднаа гяланцаг, цаанаа жинхэнэ паланцаг улс гэж ахлагч хэлсэнд Жергуль ярианд оролцон

	— Баяд, ноёд, газрын эзэд, үйлдвэрийн эзэд, бүх эрх мэдэлтэн, өөрөө хөдөлмөрлөлгүй, бусдыг мөлжиж амьдардаг нийт хүмүүс цөмөөрөө ард түмнийг хууран мэхэлж, зорилгодоо ашиглан завшиж байдаг юм. Тиймээс ч бид нэгдээгүй цагт аз жаргал үзэхгүй. Гэвч юуны өмнө ангийн ухамсар гэгчийг сэрээх ёстой, мууг сайнаас ялгаж сурах хэрэгтэй. Энэ бидэнд бий болбол баячууд ядуусыг нэг нэгний нь эсрэг тухиран эвдрэлцүүлж чадахгүй. Миний хэлснийг сайтар тунгаан бодвол та нар их зүйлийг ойлгож авна шүү гэж өгүүллээ.

	Жергулийн үгийг сонсож байсан ажил олгогчийн дүү түүнийг үгээ дуусмагц дэргэд нь гүйн хүрч тун шазруунаар,

	— Хэлэмгий чинь хэтэрсэн хүн байна, чи. Кветтэд байхад ажилчдыг бидний эсрэг тухирсан этгээд чи мөн боллоо. Дуу чинь ч мөн байна. Чамд захихад манай хууль догшин, эндэх нутаг зэлүүд гэдгийг ойлгоорой. Тэр хуулийн дагуу чи ч, чиний нөхөд ч биеэ мэдэх эрх байхгүй. Үг дуугүй ажил хийх хэрэгтэй. Би авгадаа чамайг заавал мэдүүлнэ. Хэлийг чинь сугална даа! Үйлийн үр чинь тийм хойно! Миний авгыг хүн андахгүй. Нэрийг нь сонсонгуут айж бажгаддаг юм гэж сүрдүүлэв.

	Тэр ажилчдыг цуглуулаад хүн бүрийн нэрийг асууж бригадууд болгон хуваалаа. Тор, ахлагч, Жергуль нар гурван нөхдийн хамт гуйж байж нэг бригадад багтжээ.

	Хэдэн булиа хархүү өдөр туж дэмий сууж, хааяа чилээгээ гаргах гэж аар саар зүйлд хөдөлж байх нь Тор, түүний нөхдийн анхаарлыг татав. Ажил хийхийг тэднээс хэн ч эс шаардах атал хоолны сайныг гудран хэний ч болов хүндэтгэлийг хүлээнэ. 

	Ахлагч даруй учрыг ойлгож

	— Энэ харчуул гэсгээгчид бололтой. Манай эзэд хэрцгий хүмүүс шүү. Бурхан минь, тэднээс холхон явах юм сан гэвэл Тор:

	— Бид зургуул юм чинь тийм амар дийлдэхгүй гэж зөрөхөд Жергуль толгой сэгсрээд

	— Энэ могойнуудаас амь мултрахад хэцүү. Юу ч болсон хамт байна шүү, та минь. Өөр нэг хүнд бичээч хэрэгтэйг сонссон. Гэвч энд ажиллаж урьдчилгааны өр цайрч, тэгээд бас та нарт ямаршуу байх нь вэ гэдгийг үзэхээс нааш би эндээс явахгүй гэсэнд Тор:

	— Чи эвлэг ярьж чаддаг, бичиг мэддэг учраас юм бүхнийг ойлгодог азтай хүн юм. Бид нар харанхуй бүдүүлэг, биднээс юу ч асуугаад хэрэггүй улс байна. Чамайг ийм цэцэн, шударга үгэнд хэн сургасан бэ? Чи бол бичээч биш, жинхэнэ дарга байвал зохих хүн шүү! гэжээ.

	Энд ажлын нөхцөл тоймгүй хүнд гэдэг нь бүр анхны өдөр тодорхой болов. Өглөө дөрвөн цаг хагаст босгож таван цагийн түнэр харанхуйгаар ажилд хөөж аваачна. Үдэд хүн бүрд хоёр аяга хоосон цай өгч дөнгөж хагас цаг амраав. Энд удсан ажилчдын нэг оройн хоолны сайныг магтаад гагцхүү ажлаас арван нэгэн цагт буудаг учир их оройтдог гэж байлаа.

	— Үүрээс аваад шөнө болтол ажилладаг хэр нь ганцхан кальдар4 авч адгийн хоол идэх юм. Ингээд байвал мөд биегүй болох юм байна гэж Тор үглэтэл ахлагч:

	— Хаана ч ижил байх аа. Харин энд ажилтай нь сайн юм. Эзний ирэхийг харъя. Бидний ажлыг хөнгөлж ч юу магад. Тэснэ ээ, хө. Тэгээд хөнгөрөхгүй бол яахаа шийдэцгээе гэхэд Жергуль галд мөчир нэмэх зуур

	— Оргох хэрэгтэй байна. Өөр зам алга. Манай эзнийг ажил олгодог дээд түшмэлийн садан гэж илжиг хөтлөгчид өчигдөр надад ярьсан. Түүний эзэн нь гадаадын хүн гэнэ лээ. Тэгэхээр дам дамаа биднийг дэглэнэ гэсэн үг. Тэр булиа эрчүүдийг үзэв үү? Ажлаас зайлсхийсэн хүнийг жанчуулах зорилгоор тэднийг зориуд байлгадаг юм. Долоон ажилчинд цалин өгөлгүй дөрвөн сар болж үдэш болонгуут тэднийг саравчинд хорьж байгаа шүү дээ гэж хүүрнэв.

	Жергулийн үг нөхдийнх нь сэтгэлийг түгшээжээ. Тэднийг ажилд авсан хүн ямар ч хууль ёсыг тоомсорлодоггүй, хүмүүсээр давшгүй хүнд ажил хүч заан хийлгэж өөрийгөө «энэ зэлүүд нутгийн хаан» гэж өргөмжилдгийг эндхийн ажилчдаас сонссоноо хэлэв.

	Орой нь тэр ноёны ирэхэд садан хархүү нь бүх зүйлийг түүнд дэлгэрэнгүй яриад Кветтэд ажилчдыг уруу татсан этгээд бол Жергуль байсныг ховлолоо.

	Торын бригад урьдчилгаагаа элбэг дарсны дараа цалин өгөхийг шаардахад ноёнтон тэднийг зад загнаад түйвээн гаргагчид гэж нэрлэжээ. Жергуль бусдаас илүү нэрвэгдэв. Эзэн түүнийг ажилчдыг ажил олгосон хүмүүсийн эсрэг тухирлаа гээд чөлөөт оронд тийм үйлдэл байж болохгүй, үйлдсэн этгээдийг шийтгэх ёстой хэмээн сүр бадруулжээ.

	Үүний дараа Тор нөхдийн хамт юу ч болсон хамаагүй оргохоор шийдлээ. Гэтэл эзэн тэдний бодлыг таагаад гэсгээгчдээ дуудан авчирч зургуулыг бүгдийг сайтар зодуулаад

	— Зэлүүд нутгийн хаан надаас хэн ч зугтаж чадахгүй шүү. Одоо оргох санаа чинь оргүй алга болсон байлгүй! гэж шоглов.

	Тэднийг үдэш болмогц нэг нэгээр нь хүлээд цоожтой байранд хорьдог боллоо. Тэдэнд бие биетэйгээ үг солих ч боломж байсангүй. Гэвч анхны аятай боломжийг ашиглан оргоё гэж дохиогоор ойлголцож чадав.

	Тор маргааш өглөө нь ажилд ачиж аваачих үеэр оргохоор шийдэж бие засах чөлөө аваад ойд түргэн орж нуугдаж өнжөөд харанхуй болмогц замд гаръя гэж бодов.

	Торын төлөвлөгөө биелж бургасан дотор нуугдсан түүнийг хэн ч олсонгүй. Тор энэ тамаас мултарсандаа баярлан хэдэн шөнө дараалан нөхдөө эрж зам дагасан боловч тааралдсангүй. Тэд оргож чадаагүй бололтой.

	Шикарпурийн орчим Тор нутгийнхантайгаа учрав. Тэд шуудуу цэвэрлэж тосгоны оршин суугчдаас хөлс авдаг ажээ. 

	Тор тэдэнтэй нийлье гэж гуйсанд Чаргуль гэдэг хүн:

	— За, тэг дээ. Бид гаднын хүнийг авдаггүй. Чи нутгийн хүн байна. Эндээ гэж ярихад тун олзтой ажил шүү. Чи ер нь шуудуу цэвэрлэж үзсэн үү? гэвэл

	— Үгүй гэлээ.

	— Энд юугаараа сайныг мэдэх үү? Цалин ер үрэгддэггүй юм гэсэнд Тор:

	— Тосгоныхон үнэгүй хоол өгдөг юм уу? гэж асуувал

	— Үгүй л дээ. Бид үдшийн мөргөлийн дараа тосгоноор тэнэж гуйлга гуйдаг. Тэгэхгүй бол улаан мөнгө ч үлдэхгүй шүү. Хүмүүс цөм тэгж амьдардаг гэж хариулав.

	Тор ийм үг сонсоод гунигт дарагдахад Чаргуль:

	— Гачигдахын эрхэнд тэр шүү дээ. Муу ёрын гачигдал байдаггүй сэн бол бид цалин горьдож гэрээсээ ингэж хол явахгүй, гуйлга ч гуйхгүй байсан. Битгий гутар, анд минь! Үйлийн үрийг тэвчиж сур! Ах дүүдээ хувцасны юм авах ёстой. Омгийн тэргүүн, татвар түрээс хураагчдад гар хоосон очиж болохгүй биз дээ гэж ухуулна.

	Анхандаа Тор гуйлга гуйхаас ичдэг, бас нутгийнхны яриаг муу ойлгодог байлаа. Чаргуль, Торыг наад зах нь эхний гурав, дөрвөн өдөр дагуулж явахыг нөхдөдөө захив. Тэд ойр хавийн тосгодыг хуваарилан авсан юм санж. Тор сүүлд аль нэг хүнтэй гуйлгад явах ёстой байжээ. Зөвхөн тэд гуйлгачин биш билээ. Тиймээс гаднын хүмүүс тэдний хуваарьт тосгонд тааралдвал зодоон гарна.

	— Талх гуйхад татгалзвал бин гуй. Бин өгөхгүй бол аяга шөл гуйгаад үз. Тэгсээр байгаад юм салгаж авбал авна гэж нөхөд нь Торт заана.

	Нэг удаа Тор нөхөдтэйгөө цуг нэг байшинтай айлын гацаа зогсоод гуйлга гуйсанд нэг эмэгтэй:

	— Бид өөрсдөө ядуу улс гэж хашаан дотроос хариулжээ.

	Тэд явахгүй зогсоод л байж. Нэлээд удсан хойно гэрийн эзэн гарч ирээд тэдний савыг авч орсноо түдэлгүй дотор нь хүнд юм хийгээд буцааж өгөхөд мань хэд харанхуйд юу болохыг мэдээгүй хэр нь их баярлажээ. 

	Тор:

	— Юу нь ямар хамаа байна. Хөрчихнө, алив бушуухан идье гэсэнд нөхөд нь зөвшөөрсөнгүй.

	Тэд голдуу очиж хоноглодог сүмдээ очив. Үдшийн мөргөлийн үед керосин дэн урьдын адил асаж байсан боловч бас л харанхуй байлаа. Орхимж нөмрөг дэвсээд бинтэй гараа сав руу уралдан дүрцгээв. Нэг нь:

	— Пөөх! Ямар хачин амттай хоол вэ энэ чинь? Бас хачин үнэртэй юм! гэвэл Тор:

	— Алив гал түлээд харъя гэж хэллээ.

	Галын гэрэлд хартал саванд нь үхрийн баас хийсэн байв.

	— Та нар хүний үг сонсох биш! Буруу номтноос юм битгий гуйж бай гэж би мөн ч олон удаа захисан даа гэх дуунаар бас нэг хүн:

	— Би тэрийг танина. Буруу номтон хүн биш. Лалын шашинтан хүнийг чи буруу номтон гэж дэмий зүхэж! Харин лалынхны дотор өөдгүй амьтан цөөнгүй байдаг байх нь! гэж хариулав.

	Хуучин нөхдийнхөө тухай Тор шинэ анд нартаа олонтоо дурсан ярина. Түүний сэтгэл зовнин нөхдөө эрэхийн хүслэн боловч ажлаа орхиход харамсалтай байлаа.

	Гуйлга гуйж яваандаа сурчээ. Цалиндаа гар хүрэлгүй хадгалж түүндээ баяртай явна. Өдөрт бүтэн хагас кальдарын хөлс авсаар дөчин таван хоногийн дотор жаран долоо хагас кальдар цуглуулсны гадна түрүүчийн ажлын урьдчилгаанаас гурав хагас кальдар үлдсэн байв. Баярласандаа Торын хөл газар хүрэхгүй болжээ.

	Халуун улирал ирлээ. Нэг удаа үдшийн мөргөлийн дараа анд нөхөд цугларч нутаг буцах цаг боллоо гэж шийджээ. Нутаг усаа мөрөөдсөөр тэд удсан байлаа. Тосгоны суугчдаас хөлсөө тооцож аваад хот оров. Нутагт тийм хурц, өргөн хүрз олдохгүй учир цөм хүрзээ авч явлаа. Мөнгөө арвилахын тулд замын ихэнхийг явган туулахаар шийдэв.

	Тэд арван нэгэн өдөр яваад Кветтэд хүрэхэд цаг агаар сэрүүхэн, бараг бүх хүн төрөлх пушту хэлээрээ ярих ажээ.

	Тор хуучин анд нартайгаа учрахыг горьдон шууд зах очив. Ноднин намар ахлагчтай хамт унтсан пийшин, урьдчилгаа авсан газраар орсон боловч тэднээс нэг нь ч олдсонгүй. Таарсан болгоныг ажиглан харавч ашиггүй байв. Афганистанаас хөсөг дагаж гарсан хүмүүс, илжиг хөтлөгчдөөр Кветт хот пиг дүүрчээ. Тор гурав дахь өдрөө анх нэг хөсөгт цуг явсан хэдэн ядуустай учраад ахлагчийг сурагласанд холгүй нэг модны ёроолд өвчтэй хэвтэж байгаа гэж дуулгав. 

	Тор нөхрийнхөө цонхийж зүдэрсэн царайг үзмэгц хэмжээлшгүй шаналан дуу алдаад тэврэн авлаа. Ахлагч турсандаа хүүхэд шиг жижигхэн харагдана. Нүүр нь шавхайгаар хучигдаж хувцас нь урагдан сэмэрч хир даг болжээ. Биеэр нь бөөс гүйлдэнэ. Ахлагч Торыг таниад сулхан уйлахад Торыг дагуулж авчирсан хүн:

	— Хөөрхий минь дугарах ч чадалгүй болж. Удахгүй өнгөрнө биз. Би дэргэд нь сууж байя. Чи явж гүрэм унших лам олж ир. Түргэлэхгүй бол оройтно байх шүү гэлээ.

	Тор ахлагчийг дулаан газар пийшингийн дэргэд аваачихыг завдтал ядуус хорьж пийшинд ойртох гэж хоёр өдөр ядсан юм, хүмүүс хижиг халдахаас айж хөөгөөд байна гэж учирлаад

	— Одоо ч аврахаас өнгөрч. Харин чи энэ пуштунийг өнгөрөхөөс өмнө гүрэм уншуулахыг бодвол дээр. Бас оршуулах газар, ороох цагаан даавуу олохыг хичээ гэж зөвлөв.

	Тор тэр даруй хот орж олон сүмээр дайрч лам гуйсан боловч тэд ажилтай, явж чадахгүй гээд эс халгаана. Эцэст нь шашны сургуулийн нэг сурагчийг олж хагас кальдар өгөөд ахлагч дээр дагуулж ирлээ.

	Ахлагч гурав дахь хоног дээрээ нас барав. Торт хэдэн залуу тусалж ахлагчийг оршуулав. Ахлагчийн өмссөн ханцуйгүй хуучин хантаазны захаас нууж оёсон таван кальдарын дэвсгэрт, халааснаас модон шүүр сам олдож өөр юу ч гарсангүй. Тор тэр таван кальдар дээр өөрөөсөө гурвыг нэмээд цагаан даавуу авах гэтэл нэг хижээл хүн:

	— Зовж зүдэрч үхсэн хүн байна, даавуугаар ороолгүй, хувцастай хэвээр нь оршуулчих. Харин таван кальдарыг гэр оронд нь явуул гэж зөвлөв.

	Тор уй гашуунд унаж золбин нохой шиг хотоор хэсүүчилнэ. Гурван өдрийн дараа хөсөг замд гарах сураг гэнэт тархахад Тор, дүү, авга, бэргэн гуравтаа жаран кальдараар хувцасны зүйл авч үлдсэн мөнгөө афганиар соливол тавин дөрөв боллоо. Худалдан авсан юмаа хуучин уутанд хийж арьсан үүргэвчид давхар чихээд тасмаар багласанд нэлээд хүнд ачаа болов. Гэвч шаварт унасан шарын эзэн хүчтэй гэгчээр Тор үүргэвчээ мөрөн дээрээ урамтай тавихдаа гэртээ бүрэн бүтэн аваачна гэж найджээ.

	Тор зах дээр хувцас худалдан авч байхдаа цалинтай ажил эрэхээр нутгаас анх цуг гарсан Жиг гэдэг хүнтэй учирч замд зовж зүдэрч явснаа дурсан осгож үхээгүйдээ баярлав. 

	Тор:

	— Аз дайрч бага сага олз оллоо. Дүү, авгадаа хувцас авсан. Ийм их юмтай болсон шүү! Яаж гэртээ хүрнэ дээ?! Бас хүнс авах хэрэгтэй гэвэл Жиг:

	— Манай садныхан сайн илжиг авсан. Юмыг чинь хямд хөлсөөр хүргэж өгнө дөө. Хүсвэл тэдэнтэй тохиролцооч. Чамаас хөлс бүр багыг ч авч юу магад гэж хариулав.

	Хоёул Жигийн төрөл садан дээр очлоо. Илжигний эзэд Торын юмыг гэрт нь хүргэж өгнө, хариуд нь Тор тэдний улаан буудай, эсвэл эрдэнэ шиш тарих талбайг хагалж өгнө гэж тохиролцжээ.

	Тор их аз дайрлаа гэж баярлан хөл нь газар хүрэхгүй шахам явна.

	— Найз аа, бид одоо аль замаар гэртээ харих бол? гэж Жиг Тороос асуулаа.

	— Дахин дээрэмдүүлэхгүйн тулд сайн зэвсэгтэй, олон хүнтэй хөсөгтэй цуг явах хэрэгтэй болно биз гэсэнд Жиг ийн өгүүлэв.

	— Хавар дээрэмчид халдах нь цөөн гэлцэнэ. Тэд бараг цөм малчин омгийн хүмүүс. Хавар болоход нутагтаа нүүдэллэн очдог учраас дээрэм хийхээс эмээдэг юм. Харин намар өмнө зүг нүүж явахдаа өршөөлгүй дээрэмдэнэ. Аянчдын нэг цуваанд хориос илүү буу байх биш. Хөсөг дагасан бидэнд бие хамгаалах юу байх вэ. Намар ирэхэд малчин омгийнхны сууринуудаас албатай юм шиг хэдэн луйварчин заавал нүүдэлд гарч ядуусыг төдийгүй замд яваа хэнийг ч ялгаагүй дээрэмдэнэ. Хавар бидний гол дайсан татвар түрээс хураагчид байдаг. Аминд халдахгүй болохоос, дээрэмчдээс огт ялгаагүй улс. Бурхан тэнгэр минь, дээрэмчид, татвар хураагчдаас биднийг хэлтрүүлэх болтугай!

	Энэ үеэр Жигийн садны хүн ирж

	— Өглөө эрт Кветтийн хаяанд аянчид ирж зогсоно. Тэд ачаа ихтэй яваа. Тор юмаа авчир. Илжигт ачих хэрэгтэй болно. Өөрөө хоёр өдрийн хойно ирээрэй гэж баяртай мэдээ сонсгоход Торын найз:

	— Чи хоцорчхов доо! Аянчид яваад өгч магадгүй шүү гэж сануулав.

	Тор килограмм шахам амттан нэмж аваад үүргэвчдээ чихэх зуур «Тосгоныхоо бүх хүүхдэд хүрэх чихэртэй боллоо» гэж амандаа шулганаад ачаагаа үүрлээ.

	— Эндээс бушуухан явах юм сан. Мөнгөө дуусгахад ойрхон байна. Хорхой хүрэм юм яасан ч их байдаг газар вэ. Жишээлэхэд, өчигдөр бүтэн зоосоор амтат боов авсан шүү. Яаж тэгж үрж болох вэ дээ! Ходоод гэдэг хүний дайсан юм аа! гэж Тор Жигт үглэнэ.

	Өглөө эрт аянчид Кветтээс гарч таван бээр яваад уулын ёроолд буудаллахад Тор найздаа:

	— Мөн ч түргэн явж байна шүү, Жиг ээ. Намрынхтай жиших юм биш. Арга ч үгүй юм даа. Намар хүний нутаг зорьж явсан. Одоо гэртээ харьж яваа хойно бүгдээрээ гүйсэн ч бэлэн байна гэлээ.

	Торын тооцоолсноор бол, хөсөгт тавиад хүн, зуун тавь орчим илжиг явж байлаа. Өглөө эрт хөдөлж үдэш орой буудаллан тун сунгуу хол явах боловч цөм ядарсан янзгүй харагдана. Хаврын бороо ч тэднийг эс саатуулах ажээ.

	Өнгөрсөн намар явсан газраар дахин өнгөрөхдөө Тор ижил дасал болсон хуучин нөхдөө, ялангуяа ахлагчийг дурсан санаж нүдэнд нь нулимс гүйлгэнэнэ.

	Зургаан өдрийн дараа аянчид Афганистаны хилд тулж очив. Үдэш толгодын оройд түүдэг асааж ярианы хорхойтнууд цугларчээ.

	Нэг хашир томоотой өвгөн:

	— Хил дээр ихэнхдээ гаалийн татвар хураагчид олон байдаг. Тиймээс оройн хоолоо идээд цөм эндээс нэг нэгээр салж явцгаая. Өдөр нь гуу жалгад нуугдаж шөнө явах хэрэгтэй. Тэгэхдээ их замд орохгүй шүү гэж анхааруулав.

	Хөсөг бараадагсад татвар нэхэгчидтэй тааралдахаас болгоомжлон арван таван бээр газрыг замгүй туулж хил давлаа. Торын дотор онгойн, санаа алдсанаа

	— Аюул өнгөрөх шиг байна. Алив, та минь бин хайрцгаая гэсэнд нэг хашир хүн:

	— Гэртээ хүрсэн хойноо аюулаас мултарлаа гэж үзэж болно. Тэр цагт бин хайрна уу, хүмүүст бэлэг өглөг тараана уу, дураараа болоорой. Одоо баярлахад эрт байна гэж хэлжээ.

	Аянчид хотгорт буудаллахад үнэгэн харанхуй нөмөрсөн хэвээр байв. Гэр нь ойртсон хүмүүс үдэш орой болгож замд гарахаар шийджээ.

	Тэд татвар хураагчдад бөөнөөр баригдахгүй, баригдсан ч зугтахад хялбар гэж хэсэг хэсгээрээ хол хол буухаар тохиролцсон байв. Гэвч дараа өдөр нь шөнө туж явж ядарсан ядуусыг дуг нойрондоо байтал морьд янцгаах, чанга чанга хараал тавих сонсогдон татвар хураагчид ороод иржээ. Тэдний гарт зөвхөн хоёр хэсэг аянчин баригдаж бусад нь зугтаж амжсан байв. Морьтнууд зугтаж яваа хүмүүсийг буудахаар сүрдүүлэн тэр ч байтугай буу онилон шагайж байсан боловч сумгүй буутай байсан юм сан.

	Тэдний нэг ядуусаас арван дөрвөн хэсэг даавуу, янз бүрийн амттан, хэдэн хос гутал хурааж авсан байлаа. Хүмүүс дээрэмдүүлсэн нэгийгээ тайтгаруулахыг оролдоно. 

	Хөсөг дагагсдын нэг хижээл хүн:

	— Баривчлагдаагүйдээ аллах тэнгэрт талархагтун. Биднийг цөмийг эд бараа хулгайгаар хил давуулагчид гэж тооцдог юм. Шоронд суулгасан ч дөнгөнө. Эд агуурс яах вэ орж гарч байдаг зүйл гэж хэллээ.

	Тэгж байтал хөсөг дагагсдаас хоёр хүн аянчдын буух газрыг татвар хураагчдад сэм мэдүүлж дээрэмдэж авсан зүйлээс нь хуваалцсан гэх яриа тархахад нөхдөдөө өчнөөн их гай зовлон тарьсан урвагчдыг нийтээр зүхэн занав.

	Хөл үймээн эхлэх үеэр Тор юмаа үүрч аваад жалганд нуугдаж амжжээ. Аюул өнгөрсөн мэт бодогдовч түүний сэтгэл тайвширсангүй. Үлдсэн бага гурилаараа хоёр өдөр идэх бин хайрсан болов.

	Торын тосгоноос холгүй сууринд суудаг Халик:

	— Олуулаа явахад аюултай, цааш хоёулхнаа явъя. Шөнө гэлдэрч өдөр нь жалганд нуугдаж өнгөрөөнө. Хоёул явахад хүнд хар авхуулахгүй. Ер нь ганцхан шөнө явах үлдлээ гэж саналаа хэлжээ.

	Хоёул өдөр туж жалганд суугаад харанхуй болмогц замаа үргэлжлүүлэв. Тэгээд шөнө дунд том сууринд гэнэт тулж очтол,

	— Зогс, буудна шүү! гэж хашхирах дуу хадав. Айсандаа хэл нь татаж мэлрэн зогстол цэргийн хувцастай хоёр хүн винтов үүрэн дөхөж ирээд,

	— Хөсөг дагаж яваа улс уу? Гайгүй дээ, та нарыг! Төр улсаа бодохгүй, юм хумтайгаа гэртээ баян хүрэх санаатай явна уу? Гаалийн татвар хэн төлөх хэрэг вэ? гэж зандраад Тор Халик хоёрын үүргэвчийг задалснаа,

	— Харанхуйд юу ч үзэгдэхгүй байна. Миний бодоход, та нар сайн залуус шиг байна. Бусад чинь хаана явав? Хэлж өгвөл юмыг чинь буцаагаад дээрээс нь бага сага юм нэмж өгнө шүү. Бид шашин, төрийн зарц улс. Аллах ч та нарыг бас мартахгүй гэсэнд Тор:

	— Бид нөхдөөсөө бүр өчигдөр үд дунд салсан болохоор мэдэх юм алга. Аллахыг бодож биднийг өршөөж хайрлагтун! Бид ядуу улс, ингээд явуулчих. Дөрвөн сарын турш борви бохисхийлгүй зүтгээд ерөөс хэдхэн хэсэг даавуу гэртээ аваачиж явна. Бидний юмыг битгий аваач дээ. Та нарын төлөө насан турш залбирч явъя. Бурхан та нарыг диваажинд очуулна гэж царайчилбал тэдний нэг Торыг тасхийтэл алгадаад нөгөө нь бөгс рүү нь өшиглөж орхив.

	— Та нар самуун дэгдээгчид байна. Хууль зөрчлөө. Ингээд сүйрэх чинь тэр дээ. Та нарыг даргад аваачиж тушаагаад шоронд суулгана.

	Тор, Халик хоёр шорон гэсэн үгийг сонсмогц үүргэвчтэй юмаа бодохоо больж татвар хураагчдын гараас мултрах ганц хүслэнд автан тэдний хөлд сөхөрч, тавихыг гуйж гувшлаа. Татвар хураагчид зөвлөлдсөний эцэст мань хоёрыг тавьж юмыг нь хувааж авахаар шийдэв.

	Тор, Халик хоёр толгой гудайлган, уйлах шахан дуугүй алхана. Тэд өглөөний гурван цаг хагаст нэг тосгонд хүрч, сүмд оронгуут шалан дээр элгэлдэн унав. Цагийн дараа шашны сургуулийн нэг сурагч ирж мөргөл үйлд гэж тэднийг дуудсан боловч шөнө нойргүй хоносон тэр хоёрт өндийх ч тэнхээ байсангүй. Тэгтэл бас нэг сурагч ирээд тэдний дээрээс хүйтэн ус асгаад,

	— Хилэнцэт та нар өөдлөхгүй шүү. Мөргөл үйлдэх дургүй байна уу? Алив босоцгоо! Хойд насандаа бурхны өмнө юу өчих улс вэ? Галав юүлэх өдөр, мөргөлийг цагт нь үйлдэж байсан уу гэж та нараас юуны өмнө асуухыг мэдэхгүй байна уу? гэж бархирав.

	Мөргөлийн дараа тэд тосгоноо чиглэн алхлаа.

	— Энэ татвар хураагчид зөвхөн ядуус биднийг дээрэмддэг юм уу, эсвэл малчдыг ч ялгаагүй юу? гэж Халикийн асуухад Тор азнаснаа,

	— Цөмийг ижил дээрэмдэнэ. Малчид татвар хураагчидтай хуйвалддаг юм. Малчдын тосгон бүр хоёр зуун мянган афгани татвар төлөөд хариуд нь гаалийн тамга тэднээс олж авна. Тэгээд бүх бараандаа тэр тамгаа дардаг юм гэвэл Халик:

	— Бид малчидтай нийлээд юмандаа тамга дарж байвал яасан юм бэ? гэхэд

	— Бидний новшийг бараа гэж үзэхгүй. Бидэнд өмд, цамц, гэхчлэн жижиг сажиг юм байдаг. Түүнээс гадна малчид нутагтаа биднээс хожуу нүүж ирдэг юм. ёстой муу ёрын амьдрал шүү! Ядарч зовсон, ядуу зүдүү олны эсрэг цөм нэгдсэнийг бодохоос хааяа миний зүрх хагарах шахах юм, найз минь! гэж хэлэв.

	Тор халуу шатсан үд дунд гэртээ хүрлээ. Дүү нь өвчтэй байсан боловч ахаа үзмэгц годхийн босож хүзүүнээс нь зүүгдэн баярласандаа уйлж гарав. Түдэлгүй бэргэн, дараа нь авга нь ирлээ. Удалгүй бүх тосгоноороо Торын буцаж ирснийг мэджээ. Цалин хөлс эрж Тортой хамт одсон төрөл төрөгсдөө хүн бүхэн асууж цөм Торыг өрөвдөн тайтгаруулахыг хичээнэ. Торын гар хоосон ирснийг үзээд авга, дүү хоёр нь эхлээд тун их гонсойсон боловч шоронд орох шахсаныг нь сонсмогц харамсахаа больж харин ч хүрээд ирсэнд нь баяр хөөртэй болцгоов. Хөсөг бараадаж алс газар одсон бусад хүмүүс ч тосгондоо юмтай нь юмтай, хоосон нь хоосон хүрч ирэхэд өчүүхэн юмтай нэг нь замд дээрэмдүүлэлгүй ирсэндээ баярлаад амттан, бин тэргүүтнийг сүмд аваачиж өргөжээ.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 Араб хэлээр хэвлэсэн, чин үнэнч лалын шашинтан хүний биелүүлбэл зохих шашны сургаалын ном

